
Аилацәажәара 

Аҳәынҭқарра Ахада – Ар-
бџьар Мчқәа Ркомандаҟаҵаҩ 
хада дырзыӡырҩит атәылахьча-
ра Аминистрра 2023 шықәсаз-
тәи аусура алҵшәақәеи ҳазҭоу 
ашықәс азы иазԥхьагәаҭаны иры-
моу ауснагӡатәқәеи. 

Атәылахьчара аусбарҭа анапх-
гаҩы адырра ҟаиҵеит Арбџьар 
Мчқәа рҟны аибашьратә,  аопера-
тивтә ҽазыҟаҵарақәа шымҩаԥы-
суеи, аԥсуа ар рыҿиара ахырхарҭа 
хадақәеи рзы. 

«Аибашьратә шәарҭадара 
ахьчара - атәыла анапхгареи 
ауааԥсыреи  рзы акрызҵазкуа 
зҵаароуп. Украина аҭыԥ змоу 
арратә ҭагылазаашьа ҳасаб азу-
ны аибашьра ахацыркразы иҟоу 
аҭагылазаашьа есааира иацло-
ит», -  иҳәеит Аҳәынҭқарра Аха-
да, убри аан, инаҵшьны иазгәе-
иҭеит атәыла Арбџьар Мчқәа 
разыҟаҵара аҩаӡара ашьҭыхра 
хымԥадатәны ишыҟоу. 

Владимир Ануа адырра ҟа-
иҵеит Арбџьар Мчқәа ҳаамҭа 
иақәшәо техникалеи бџьарлеи 
ишеиқәшәоу, адгьылҵакыратә 
хьчара аштабқәа шеибыҭоу, иа-
ра убас арратә инфраструктура 
шеиӷьтәтәу азы. 

Аслан Бжьаниа азҵаара 
шьҭихит арезервтә бригадақәа 
русбарҭақәа рышьақәыргылара-
зы. "Ҳара акраамҭа уи ҳазнеиуан. 
Уажәазы иаԥҵоуп аибашьраан 

ақалақьқәеи араионқәеи рыд-
гьылҵакырақәа рҟны еиҿкаа-
хо арезервтә бригадақәа бжь-
беи аполки. Арҭ абригадақәа 
аҭынч аамҭазы еснагь аус руло-
ит, аҽазыҟаҵарақәа мҩаԥыргоит, 
иазԥхьагәаҭоу аҿҳәараан арратә 
зыхиара рымазаауеит",-иҳәеит 
иара, Акомандаҟаҵаҩ хада иҭа-
буп ҳәа иаҳәо, ари азҵаара ад-
гылара ахьаиҭо азы. 

Аслан Бжьаниа адырра иҭан 
арратә комиссариатқәа русу-
разы. 

Атәылахьчара аусбарҭа аха-
да хазы дазааҭгылеит аррамаҵ-
зура аусзуцәа рматериал-техни-
катә еиқәыршәара азҵаарагьы.  

«Аҵыхәтәантәи 13 ш. рыҩ-
ныҵҟа раԥхьаӡакәны арратә 
маҵзурауаа руалафахәы шьҭы-

хуп, бжьаратәла 64% рыла.
Аԥсны Аҳәынтқарра Ахада 

иҟаиҵаз ақәҵарала, авиациатә 
гәыԥ иаҵанакуа аррамаҵзурауа-
аи аусзуҩцәеи ирзоужьуп 700000 
мааҭ. 

2023 шықәса рзы аҳәынҭқар-
ратә биуџьет аҟынтәи арратә цхы-
раареи аҽеизгареи ирзоужьын 
100 млн.мааҭк», - иҳәеит Влади-
мир  Ануа. 

Акомандаҟаҵаҩ хада адырра 
иҭан арра-ҳаиртә мчқәа рҭагыла-
заашьазы. Аԥсны Арбџьар Мчқәа 
рштаб хада аиҳабы В.Савчен-
ко иажәақәа рыла, Арра-Ҳаиртә 
Мчқәа, ҷыдала, авертолиотқәа 
рзы бжьаратәла арҽеиратә усу-
рақәа мҩаԥган. Аибашьыгатә ҳа-
ирпланқәеи авертолиотқәеи рҟ-
ны амыругақәа жәпакы рҿыцын. 

«Аҵыхәтәантәи аԥырра-такти-
катә зыҟаҵарақәа рымҩаԥга-
раан зегьы еиқәшәаны аус ру-
ан», - иҳәеит Аштаб хада аиҳабы. 

«Сара ажәа шәысҭахьан  
сҩызцәагьы саргьы Арра-Ҳа-
иртә Мчқәа рштаб ҳшаҭаауазы.  
Иазгәаҭоу апланқәа инарықәыр-
шәаны, иахәҭоу абылтәы азҵаара 
ӡбахоит. Ҳарҭ аҭагылазаашьақәа 
зегьы аԥаҳҵоит аилазаара акгьы 
рыгымкәа иахәҭоу аԥыррақәа 
рымҩаԥгаразы», - иҳәеит атәы-
ла Ахада. 

Ахада атәылахьчара Ами-
нистрра аҿаԥхьа иқәиргылеит 
ашәарҭадара арӷәӷәара иазку  
ауснагӡатәқәа жәпакы, иара убас 
русуразы иҭабуп ҳәа реиҳәеит. 

«Аҳәынҭқарра анапхгара Ар-

бџьар Мчқәа ихадароу институтк 
аҳасабала иахәҭоу ацхыраара 
анаҭалоит»,-иҳәеит Ахада. Иаз-
гәеиҭеит арратә зыҟаҵараҟны зегь 
иреиӷьӡақәоу ралкаара асистема 
ашьақәыргылара игәы ишҭоу.  

«Ҳарҭ Арбџьар Мчқәа рых-
ьӡ шьҭаҳхроуп. Иҳамоуп аспе-
циалистцәа ҿарацәа - арратә 
ԥырҩцәа. Ицәгьамызт урҭ азгәаҭа-
зар. Ҳара ҳаҟны идмырҽхәо дар-
бан, аха Аԥсадгьыл ахьчаҩцәа  
рыда», - иҳәеит Ахада Аслан Бжьа-
ниа. 

Аусуратә еиԥылара иалахәын 
Ашәарҭадара Ахеилак амаӡа-
ныҟәгаҩ Сергеи Шамба,  Аԥс-
ны Аҳәынҭқарра Арбџьар Мчқәа 
рштаб хада аиҳабы, атәылахьчара 
аминистр ихаҭыԥуаҩ, аинрал-леи-
тенант  Владимир Савченко.

Ашәарҭадара згьы ирыцкуп
Арбџьар мчқәа

 d Ааигәа здоуҳатә ҭынха наӡаӡа 
иаҳцәыӡыз, раԥхьатәи аԥсуа про-
фесионалтә сахьаҭыхҩы, адунеиаҿ 
зыхьӡ еицырдыруа Алеқсандр 
Константин-иԥа Чачба ажәлар рыҿи-
араҿы акультуреи аҟазареи рҵакы 
дазааҭгыло иҩуан: «Аҟазара змам 
атәыла, ԥхьаҟа бзиарак ҳәа акагьы 
азыԥшӡам; уи ауаатәыҩса рдоуҳа 
ԥсхьеит, ԥсҭазаашьас ҳәа ирымоугьы 
– аилабаароуп» ҳәа.

Аиеи, иқәҳа ицоит аамҭа… уи 
акагьы еигӡом, аӡәгьы еигӡом. Ус 
иҟоуп ашықәсқәа, ажәашықәсақәа, 
ашәышықәсақәагьы. Ииашоуп, аамҭа 
наскьацыԥхьаӡа махәҭак аҿыԥсаауе-
ит, махәҭак ахылҿиаауеит.

Ауаҩы, амра ангылалак ишҭашәо 
еиԥш мышкызны дшыԥсуагьы иды-
руазароуп. Убри азоуп ҳабацәеи урҭ 
рабацәеи ҳҟазареи жәлар рҿаԥыц-
тә ҳәамҭақәеи, ҳбызшәа аԥхьа инар-
гыланы ашәышықәсақәа иргәылганы 
иахьанӡа еиқәырханы изаҳзааргаз.

Даараӡа иуадаҩу аамҭа ҳҭагылоуп. 
Амилаҭтә доуҳатә ԥсҭазаара аган иа-
вахо иалагеит. Аха, дарбанызаалак изы 
еилкаазароуп ауаҩы акырзифо имгәа 
ирҭәырц, дымԥсырц мацараз акәым-
кәа, дынхарц, дӷьацарц шакәу. «К тому 
служит искусство, чтобы дать возмож-
ность познания доброго от зла» ҳәа 
баша имҳәазаап А.Диурергьы. Егьа 

ус акәзаргьы, ишырҳәо еиԥш аҟазара 
ҳәаа амаӡам, аԥынгылақәа шмаҷым-
гьы аагылара ақәӡамкәа, еснагь иҿио-
ит, уи аихаҳаларазы аԥсабара аҟыбаҩ 
зланаҵаз ахаҭарақәа рыбзоурала. 

Арҭ амшқәа рзы, Урыстәылатәи аук-
ционқәа руак аҟны, ҳажәлар агәыӷра 
лашақәа здырҳәало аҵеицәа ир-
хаҭарнаку Ҭаниа Кани Ҭарба Ҭенгьызи 
ирыхәҳаит, аԥсуа сахьаҭыхратә ҟаза-
ра ашьаҭаркҩы, зҟазаратә ҭынха аа-
игәа амца иалаблыз Алеқсандр Чачба 
инапкымҭақәа хԥа. Урҭ инықәырԥш-
ны иаҳҳәозар 1910 шықәсазы, Санк-
т-Петербург Маринтәи атеатр аҟны 
Шекспир иаԥҵамҭа «Амшцәгьа ба-
аԥсы» амотивқәа рыла Н.И. Казанли 
иопера «Миранда» аҟнытә аамсҭеи, 
Вагнер «Тристани Изольдеи» ахьтә 
Изольдеи рышәҵатәқәа рыхсаалар-
батә ҭыхымҭақәа роуп.

Иара убас, зыӡбахә ҳәоу ақәыр-
гыламҭақәа егьырҭ рылахәцәа 
рышәҵатәқәа ахьаарԥшу даҽа жәа-
ҭыхымҭак ихәҳаит адунеижәларб-
жьаратәи аԥсуа-абаза конгресс ахада 
Мусса Екзеков. Ари ҳәарада игәахәара 
дууп. Урҭ зегьы, ихарацәам аамҭақәак 
рнаҩс Алеқсандр Чачба иҭоурых-
тә-культуратә ҭынха, дзызхьаау-
аз иԥсадгьыл гәакьаҿы аидкылареи 
аиқәырхареи ирызкны еиҿкаахо аҩ-
ны-амузеи анаартхалак иаҳҭоит гәы-
кала, – рҳәеит, зҭоурых азқьышықә-
сақәа иргәыларсу ҳажәлар  рдоуҳатә 
ҭынха аҵакы иҵаулаӡаны изныруа аԥ-
суа-абаза жәлар рхаҭарнакцәа.

Иара убас Аахыҵ-Уаԥстәы-
ла акультура аминистрра иаҵана-
куа аусбарҭақәа зегьы ирыланаҳәеит 

хеиӷьшьарак ҟамҵакәа еилкаара-
ла иазнеирц, ианвар 21 рзы иблыз 
Аԥсны амилаҭтә сахьатә галере-
иа аиҭашьақәыргылара иазынар-
хоу ацхыраара аҟаҵара. Ирылаҳәоу 
аҿҳәарақәа ирҭагӡаны еидкылахо 
афинансқәа ахыԥхьаӡалахоит уи 
иазкны абанкқәа рҟны иаарту иҷы-
доу ахыԥхьаӡаларҭа, анаҩс аекспо-
нат ҿыцқәа раахәараҿы хархәара  
аҭахарц. Ауаажәларра ацхыраара 
ҟарҵарц рылшоит финансла адагьы, 
убас К.Хеҭагуров ихьӡ зху Аҳәынҭқар-
ратә драматә театр анапхгаҩы Тамер-
лан Ӡуцов иҳәеит дшазыхиоу, аԥсуа 
сахьаҭыхцәа ирнапкымҭоу, аамҭала 
иара Аԥсны иҟазаара аан ҳамҭас иа-
наршьахьаз аҭыхымҭақәа ҩба Аԥсны 
акультура аминистрра раҭара. Аҳәа-
рагьы ҟаиҵеит ауаажәларра рахь, 
Аԥснытәи аҟазацәа русумҭақәа змоу 
дарбанызаалак идырхынҳәырц ами-
лаҭ рзы ишьаҭамырӡгоу адоуҳатә ҭын-
ха аиқәырхараҿы ҳешьаратә жәлар 
рҭагылазаашьа уадаҩ аан жәҩахыр-
кны рыдгылара азы ҳәа азгәаҭауа. 

Р.Д.Гәымба ихьӡ зху аҳәынҭқарратә 
филармониаҿы февраль 6, 2024 ш. 
рзы имҩаԥгахоит агәыҳалалратә кон-
церт Аԥсныи уи анҭыҵи зыхьӡ неҩхьоу 
аҟазара аусзуҩцәа алархәны. Уаҟа 
иқәргылахоит Амилаҭтә сахьатә га-
лереиа аиҭашьақәыргылара иазынар-
хоу аусмҩаԥгатәқәа зыхәҭаа рылазга-
ларц агәаҳәара змоу рзы ачқьыԥқәа 
(акәалаԥқәа). 

Избылуа, еиқәыҷыҷ изго алаша-
рахь еихо ахьычԥыԥыр шузнымкыло 
еиԥш, ауаатәыҩсагьы ацхаҟәа иаҩы-
зоу акультурахь иааҳәны ианыҟоу 
аамҭазы, уара иухьышьҭроу адоуҳа 
аиқәырхареи аихаҳареи рзааԥсара 
акырӡа аҵанакуеит ҳазну ашәышықә-
сазы ҳәарада. Зыжәлар ргәеисыбжь 
еилыкка изаҳауа, уи ҩнуҵҟала изны-
руа иоуп аразҟ ду зманы, ихаҭәааны 
аԥсҭазаараҿы аҽаарԥшра зылшо. Урҭ 
иреиуоу аҵеи маҷмызт ианакәызаа-
лак ҳажәлар рҟны.

Адоуҳатә ҭынха 
аиқәырхаразы
Уамыргәырӷьарц залшом

Ахра Анқәаб

 d Ааигәа аҭыҧ змаз ахҭыс Аҟәатәи 
аҩбатәи абжьаратә школи Гәдоуҭа 
иҟоу ахәҳахәҭратә центр «Вавилони» 
артҟәацга аҵоуп ҳәа амц жәабжь азы 
иаанкылаз ахәыҷы ашәарҭадаратә 
маҵзура аусзуҩцәа излашьақәдыр-
гылаз ала, уи иҽаҵаиҩит иарку 
ателеграмм-канал, уи амодераторцәа 
Аҧсны анҭыҵ иҟоу роуп. 

Ахәыҷы иааиҧмырҟьаӡакәа урҭ 
иҽрымаидон. Дара ракәзар, ргәыҧ 
даларҵарц азы адҵақәа ирҭон. 
Ахәыҷы идҵа шынаигӡаз ала авидео 
ҭыхымҭақәа агәыҧ ахь инаишьҭуан.

Ашәарҭадаратә маҵзура аус-
зуҩцәа ахәыҷы ари зырҟаҵоз рхаҭареи, 
иахьыҟоу аҭыҧи рышьақәыргылара-
зы аусмҩаҧгатәқәа ирыцырҵоит. Аҭа-
ацәеи арҵаҩцәеи рахь аҳәара ҟарҵоит 
ахәыҷқәа ахылаҧшра рырҭаларц азы. 

Аха, рыцҳарас иҟалаз, ари ахҭыс 
ауаажәларра ҵакык змам акы аиҧш 
иҳаҩҳажьит. Иахьа иаашар хәлаанӡа 
ҳазхәаҧшуа еиуеиҧшым аинтернет-
тә ҳақәа рҟны уи азҵаара инарҭбаа-
ны алацәажәара аӡәгьы ҳаламгаӡеит. 
Иахьа убас еиҧш иҟалеит, аӡәы амҩа 
даныланы дышнеиуа дшьацәхнысла-
ны дышкаҳауа ҳбар, «адгьыл дакьыса-
анӡа» иаразнак иҭыхны аинтернет ахь 
иҳашьҭуа ҳалагеит. Нас убри шәхҳәа-
ак азаҳаҩуеит. Аха иҵаулоу апробле-
маҵәҟьа, ҳалахь ҳнапы наҧыракны 
иҳаҩҳажьуеит. 

Ари иҟалаз ахҭыс иазкны артҟәац-
га аҵо уп  ҳәа ирҳәаз аҩбатәи ашкол аҟ-
ны арҵаҩцәа имҩаҧыргеит ахәыҷқәа 
рылабжьара иазкыз аурокқәа. Аха уи 
мацара азхом. Ари апроблема мыш-
кызны «иҿыхаз авулкан» иаҩызахар 
алшоит. Убри ҟалаанӡа ҳара «ҳҿы-
хар» еиҕьзар ҟалап. Иахьа ацәгьахәы-
ццәа ирҿыҵашәаз, ахәыҷы инапала 
амаҭ зкырц зҭахыз, уаҵәы даҽа хәыҷык 
дрымпыҵашәар шалшо еилаҳкаап. 

Иашоуп, иахьатәи аамҭазы аҧыжәа-
ра агеит аинтернет. Хәыҷгьы-дугьы 
зегьы уахь ихьаҧшит. Аха уи иаана-
гаӡом ахылаҧшра, амҩақәҵара ауӡом 
ҳәа. Зегьы раҧхьа иргылан аҭаацәа да-
араӡа аҭакҧхықәра ду рыдуп, иахьатәи 
аамҭазы ахәыҷи аҭели еизнымхарц азы. 

Шәарбанзаалакгьы игәашәҭахьеит 
ҳәа сгәы иаанагоит ахәыҷы аҭел ани-
ку дааныжьны сааҭла аҩны удәылҵны 
уцаргьы, сҭаацәа абаҟоу ҳәа дшымҵа-
ауа. Мамзаргьы, амлаҵәҟьа дшакуа 
анихашҭуа. Ари рыцҳароуп, ҳхәыҷқәа 
аҭелқәа «ирытҟәеит». Ҳарҭ аҭаацәа 
урҭ рхы рақәиҭтәра ахаҭыҧан, ҳарҭгьы 
арҩашьыга ҳарҭазшәа аинтернет 
ҳҭагьежьуа ҳҭоуп. 

Зегьы ибзиаӡаны еилышәкаауе-
ит амариа анарха шамам. Имарианы 
ахәыҷы иоуз аинформациа, ааишьа 
ацашьахоит. Аӡәымкәа-ҩыџьамкәа 
арҵаҩцәа ирҳәо саҳахьеит, ахәыҷқәа 
ироуҳәо рызгәнымкыло иалагеит ҳәа. 
Ааигәа ателехәаҧшратә каналқәа 
руак аҟны сахәаҧшуан ҧсихологк 
лыҿцәажәара. Лықәгылара зегьы зыз-
кыз ахәыҷқәеи, ақәыҧшцәеи, аинтер-
нети ракәын. Даараӡа уаазыцәшәаша 
аҿырҧштәқәа аалгон. Уи излазгәалҭаз 
ала, иахьа ахәыҷқәа зегьы зхәаҧшуа 
икьаҿу авидео ҭыхымҭақәа жәохә се-
кунд иреиҳаӡам. Убри жәохә секунд 
иҭагӡаны ахәыҷы иибаз анаҩс, даҽак 
аинтерес имаӡам. Жәохә секунд рыда 
аӡырҩрра илымшо, ачҳара имамкәа 
дҟанаҵоит. Арҵаҩы иага лҽазылшәар-
гьы, ари аамҭа лыҽҭагӡаны, ахәыҷы аҭел 
аҟны дызхәаҧшуа аасҭа аинтерес зҵоу 
лара илызизнагаӡом. Убри аҟынтә аҵа-
реи аҧхьареи ринтересгьы иоуӡом. 

Уи аҵара аганахьала. Аха иҟоуп 
даҽа ганкгьы. Хыхь зыӡбахә ҳҳәаз 
аҷкәын хәыҷы иеиҧш еиуеиҧшым 
агәыҧқәа ирыларгало ахәыҷқәа, зых-
шыҩ макьана имшәыц, ауаҩы игәра-
гара злоу ахәыҷы, ацәгьоуцәа рыгәҭа-
кы хәымгақәа инапала идырҟаҵоит. 
Зегьы ибзиаӡаны ишәаҳахьеит 
ахәмарра «Синий кит» захьӡу. Иара 
иахҟьангьы акыр ахҭысқәагь Аҧсны 
иҟалахьеит  

 Зыӡбахә ҳамоу ари ахәмарра рыӡ-
беит зыхшыҩ аҭыҧаҿ иҟам, адунеи 
аҟны зхы ҟәнызшьо, абри ахәмарра-
ла зхаҭара шьақәзырҕәҕәарц иашьҭоу 
ауаа. Ахәмарра даара ашәарҭара ду 
ацуп, зыхшыҩ цқьа имшәыц ахәыҷқәа 
ари ахәмарра иагәыланахалазар, 
аҟәыҵра даара ирцәыцәгьоуп.  Ахәмар-
рраҿы иҟоуп ҩынҩажәижәаба дҵа. 
Урҭ адҵақәа зегьы рынагӡара ашьҭахь, 
аҵыхәтәантәи ҧсҭбарала ихыркәша-
хоит, ахәыҷы иҽшьрала, мамзаргьы 
даҽаӡәы ишьрала. Иара ахәмаррагьы 
баша «Синий кит» ахьӡрымҵаӡеит, акит 
аҿықә аҽхықәыжьланы аҽашьуеит ҳәа 

азырҧхьаӡоит. Араҟа аҧсихологгьы 
даҭахӡам зхы еиқәшәоу ари ахәмар-
ра шимыӡбаз аилкааразы. Аха зхаҭара 
макьана ишьақәымгылац, зыҧсихика 
ҭышәынтәалам ақәыҧш ари ахәмар-
раҿы идырҵо адҵақәа зегьы рына-
гӡара убранӡа дагәыланахалоит, убри 
ада акы дазымхәыцуа, акы ила иамбо.

Ари  ахәыҷы дыхәмаруа далагазар, 
иҟазшьа аҽаҧсахуеит, агәынамӡара 
есымша иааирҧшуа далагоит, ихиҿы 
инапқәа рыла иҵәахлоит, ирбага нацәа 
есымша ихы иаирхәалоит, акитқәа 
рсахьа ҭихлоит, мамзаргьы аҧарҧа-
лыкьқәа. Иара убасгьы раҧхьатәи 
дҵаны иаҧхьа иқәдыргылоит ахәыҷы 
инапаҿы акит асахьа  цәыҧҧны иа-
ниҵарц азы, нас уи асахьа ҭыхны ир-
зишьҭыр ауп.  

Ахәыҷы дшыхәыҷу нахыс аҭел, 
ателевизор, егьырҭ агаџьетқәа даны-
руршьцыла, нас уи иаҧыргара уа-
даҩхоит. Иашоуп, ахәыҷы аҭел наиркны 
уусқәа зегьы ҟауҵоит, дуҧырхагаӡам, 
аха иара игәабзиара аҧырхага ҕәҕәа 
анаҭоит.  Ахәыҷы иҧсҭазаара зегьы 
аҭели ателехәаҧшреи рыла имҩа-
суеит, ҧшшәы хкыла улаҧш хызкуа 
асахьақәа ахәыҷы убранӡа дрышьцы-
лоит, аҧсҭазаараҿы икәша-мыкәша 
иҟоу, имҩаҧысуа хьаасгьы имаӡам. 
Уи зегьы марианы ибоит, ихшыҩ аус 
аирур иҭахӡам. 

 Ахәыҷы дызхәаҧшуа, иҟаиҵо, ииуа 
иахырҟьацәаны ацклаҧшрагьы аҽеи-
ра ахылҿиааӡом, избанзар аиҳабацәа 
рымацара ракәӡам зхатә ҳәаа змоу. 
Аҭаацәара рҟны иҟазароуп аҧҟара. 
Аха убри аҧҟара ахәыҷы имацара 
иакәымкәа, аҭаацәагьы ықәныҟәалар 
ауп. Иаҳҳәап, асааҭ ааба рынахыс аҭел 
акра ҟалаӡом, убри аҭаацәагьы ина-
рыгӡароуп. Убри инаваргыланы, аҭа-
ацәа ахәыҷы иацәажәалар ауп. Иҟа-
лаӡом мацара акәымкәа, изыҟамло, 
иахылҿиаарц иалшо ахәыҷы иаҳәа-
латәуп, иеилыркаатәуп. Ахәыҷы иҭа-
ацәа рыгәра анига, иара ихала иҳәо-
ит игәы иҵхо.  

Аҭаацәа инрываргыланы даараӡа 
аҭакҧхықәра ду рыдуп арҵаҩцәагьы. 
Сгәанала, иҟаҵатәуп ашколқәа рҟны 
аҧҟара. Ахәыҷы ашкол аҟны даннеилак 
нахыс аҭел ахархәара азин изымҭо. 
Абри азҵаара шықәсқәак раҧхьа 
иаҳҭеит Аҧсны аҵара-аминистр Инал 
Габлиа. Уи усҟан иазгәеиҭеит аҭелқәа 
ишақәнагоу ахархәара рзузар, ахәыҷы 
аҵараҿы ихы иахьаирхәаша рацәоуп 
ҳәа. Аха ииашаны ахәыҷы ахархәашьа 
дақәамшәозар, ҧҟарак шьақәыргыла-
зар еиҕьзар ҟалап. 

2023 шықәса декабр мзазы, Уры-
стәылатәи Афедерациаҿы азакәан 
рыдыркылеит, ахәыҷқәа ашкол аҟ-
ны аҭел ахархәара азин рымҭара-
зы. Ахәыҷы ашкол аҟны даннеилак 
иҭел арҵаҩы илиҭоит, аурок аҟны ихы 
иаимырхәарц, дахнамгарц, арҵаҩы 
дылҧырхагамхарц азы. Убас еиҧш 
ҳарҭгьы иаҳзыҟаҵар, ахәыҷқәа амш 
азыбжа ашкол аҟны иҟанаҵы аҭелқәа 
ирцәаҳахьчон. 

Насгьы ҳашколқәа зегьы рҟны иаҭа-
хуп аҧсихологцәа. Урҭ баша аус руе-
ит ҳәа ақьаад аҟны иарбаны мацара 
акәымкәа, ахәыҷқәа аус рыдыруло-
зароуп. 

Иахьатәи ҳаамҭа– атехноло-
гиатә аамҭа, ахатәы ҧҟарақәа 
шьақәнаргылоит. Убри ҳасаб азуны, 
ҳарҭгьы иҳалҳаршар ауп ҧҟарақәак 
рышьақәыргылара. Аҧхьаҟа иаҳҧе-
иҧшхараны иҟоу аҿар, ргәабзиареи 
рыҧсҭазаареи ҳахьчарц ҳҭахызар. 

Аҭел «иатҟәаз» 
ахәыҷы
«Ҳҿыхар» еиӷьзар

Шарида Торчуа

 d Алхрақәа рылҵшәақәа рхашша-
ареи рыхәаԥшреи рыҿҳәарақәа 
реиҵатәра, аҩбатәи алхрақәа раан 
10 процентк инареиҳаны ауаа 
рхыԥхьаӡара азырҳара, «Аԥсны 
Аҳәынҭқарра Ахада иалхрақәа 
рзы» иахьа иҳамоу Аконституци-
атә закәан аиҭакрақәа ралагала-
разы егьырҭ ажәалагалақәа жәпа-
кы ртәы еиҭеиҳәеит «Аԥсныпресс» 
иеиҭаз аинтервиу аҟны Алхратә 
комиссиа хада ахантәаҩы Дмитри 
Маршьан. 

Ианвар 29 азы Аԥсны Жәлар Ре-
изараҿы имҩаԥысит аҳәынҭқар-
ра-зинтә политиказы аилак 
инарҭбааз аилатәара. Уаҟа Алхратә 
комиссиа хада алахәылацәа ажәала-
гала ҟарҵеит алхрақәа рылҵшәақәа 
рхашшаареи рыхәаԥшреи рыҿҳәа-
рақәа еиҵартәырц, иалырхыз ахада 
иҭыԥахь днаргаанӡа аӡбамҭа адкы-
лара аусӡбарҭа иалшарц азы. 

«Иахьа азакәан иалнаршоит аха-
да иҭыԥ ахь даннаргалак ашьҭахьгьы 
Иреиҳаӡоу аӡбарҭаҿы аилыргара. 
Шәара ижәдыруеит, 2020 шықәсазы 
абжьыҭара алҵшәақәа рыԥхьаӡара 
аҵыхәала усӡбарҭала аусеилыргара 
шыҟаз. Алхратә комиссиа хада уа-
анӡатәи аилазаара ақәҵара (Рауль 
Ҳаџьымба хадас иалхра аан)  аԥна-
хит Иреиҳаӡоу аӡбарҭа», – иазгәе-
иҭеит Дмитри Маршьан.

Алхратә комиссиа хада ахан-
тәаҩы иажәақәа рыла, ахада иҭыԥ 
данахадыргылалак ашьҭахь ал-
храқәа рылҵшәақәа Иреиҳаӡоу 
аӡбарҭа иаԥнахыр, ицәырҵуе-
ит азҵаарақәа, иара инапы зҵа-
иҩхьоу аусԥҟақәеи азакәанқәеи 

ирыԥсыхәоузеи ҳәа. Конституциала 
урҭ аиуристтә мчы рымаӡам. 

«Абри аҟнытә,  иахәҭоуп ҳәа 
иҳаԥхьаӡеит амаҵура дахадыргы-
лаанӡа ахәаԥшра аҿҳәарақәа рыр-
маҷра», – иҳәеит Алхратә комиссиа 
хада ахантәаҩы.

Иара убас уи иҳәеит, раԥхьатәи 
абжьыҭара аан алхратә биулле-
тен аҟны иарбоу «Зегьы ирҿагыла-
ны» ҳәа аграфа ажәалагалақәа ша-
зыҟаҵоу. 

«Аԥхьатәи алхрақәа раан «Зегьы 
ирҿагыланы» ҳәа иарбоу абжьқәа 
реиҳарак аиур, ҳара ирыдаагалоит 
егьырҭ акандидатцәа алархәны ал-
хра ҿыцқәа рымҩаԥгара. Алхыҩцәа 
реиҳараҩык зегьы ирҿагыланы 
рыбжьы арҭар, ҳара ҳгәаанагарала, 
аҩбатәи алхрақәа ҟамлароуп. Урҭ 
ргәаанагара иазыӡырҩтәуп», – иҳәе-
ит Дмитри Маршьан.

Егьырҭ алхрақәа ирыҵаркуа 
атәы акәзар, Алхратә комиссиа ха-
да алахәылацәа аҩбатәи абжьыҭа-
раан инеиуа рхыԥхьаӡара ашьҭы-
хразы ажәалагала ҟарҵоит. Актәи 
абжьыҭараан, азакәан ала, инеиуа 
рхыԥхьаӡара иартәозароуп 50 про-
цент, аҩбатәи аан – 25 процент.

«Ҳара иаҳҭахуп аҩбатәи аан 
инеиуа рпроцент иацаҳҵарц, даҽа-
кала иуҳәозар, 25 процент инарк-
ны 35 процент рҟынӡа. Ҳара абарҭ 
арҽеирақәа рыдаагалеит, адепу-
татцәагьы ақәшаҳаҭхеит. Анаҩсан 
аилак инеиҵыху аилатәараҿы иҳа-
моу азакәан аиҭакрақәа ралагалара-
зы апроект аус адулара аганахьала 
аӡбамҭа рыдыркылароуп», – иҳәе-
ит Маршьан.

Иара убас ишьҭыхын алхрақәа 
рылҵшәақәа реихшьалара азҵа-
арагьы. Ишаабац еиԥш, алхрақәа 
раан абиуллетенқәа рхыԥхьаӡа-
рак ԥхасҭартәуеит. Аҭыԥаҿтәи ал-
хратә комиссиақәа, аҭыԥхадаҿтәи 
алхратә комиссиақәа ракәзааит, урҭ 
дырзышьақәыргылараны иҟаӡам ал-
хҩы ибжьы зиҭаз акандидат.

«Ҳара ирыдаагалеит ал -
храқәа раан аиааира згаз аканди-
дат дшьақәыргылахарц абиулле-
тен иашаҵәҟьақәа рыла, даҽакала 
иуҳәозар, «идгыланы», «иҿагыла-
ны», «зегьы ирҿагыланы» абжьқәа 
рхыԥхьаӡара ала, иԥхасҭатәу аби-
уллетенқәа зынӡаск иԥхьаӡатәым», 
– иҳәеит Алхратә комиссиа хада 
ахантәаҩы.

Азакәан аиҭакрақәа ралагаларазы

Ажәалагала

Аԥыза-министр  Алеқсандр Анқәаб 
Урыстәылатәи Афедерациа акультура 
аминистр Ольга Лиубимова лыхьӡа-
ла иҟалаз абылра иахҟьаны Аԥсны 
Амилаҭтә галереиа асахьатә фонд  
ацәыӡра инамаданы иҟалҵаз адгыла-
ра азы аџьшьаратә шәҟәы дәықәиҵеит. 

Ашәҟәаҿы, ахәҭакахьала, иазгәаҭоуп: 
«Ареспублика Аԥсны анапхгара 

рыхьӡалеи хаҭала сара сыхьӡалеи иҭа-
буп ҳәа шәасҳәоит Аԥсны Амилаҭтә га-
лереиаҿы иҟалаз абылра инамаданы 
Урыстәылатәи Афедерациа акультура 
Аминистрра Аԥснытәи рколлегацәа ган-
рацәала ирырҭаз адгыларазы.

 Иҟалаз арыцҳара иахҟьаны 
иблит Аԥсны жәлар рзы акырӡа 
зҵазкуаз акультуратә ҭынха – ина-
лукааша Аԥснытәи, Урыстәылатәи 
асахьаҭыхыҩцәа  русумҭа шьахәқәа.  
Ҳара зыԥшра ҟамҵакәа ҳмилаҭтә 
трагедиа иаҳзаанагаз ҳхьаа ахьҳа-

цеиҩышәшаз азы идуӡӡаны иҭабуп 
ҳәа шәаҳҳәоит.

 Аԥсныҟа иааз И.Е. Грабар ихьӡ зху 
Урыстәылазегьтәи асахьаҭыхра ҭҵа-
арадырра-реставрациатә Центр ас-
пециалистцәа, Аҳәынҭқарратә ҭҵа-
арадырра-реставрациатә Институт, 
Третиаков ихьӡ зху агалереиа, Аурыс 
музеи рхаҭарнакцәа  ирылшо зегьы 
ҟарҵоит ишьақәгылаз аҭагылазаашьа 
арҽеиразы. Ҳақәгәыӷуеит урҭ ибеиоу 
русуратә ԥышәа, ҳара ҳганахьала аб-
жьгарақәа зегьы рынагӡара алҳар-
шоит», - иазгәаҭоуп Аԥыза-министр 
идәықәиҵаз ашәҟәаҿы.

Аџьшьаратә шәҟәы
Адгыларазы

 d 2024 шықәса февраль 2 азы Аԥс-
ны Ахада ихаҭыԥуаҩ Бадра Гәынба 
инарҭбааз аилацәажәара мҩаԥигеит 
араионқәеи ақалақьқәеи рхадацәа, 
амчратә усҳәарҭақәа рнапхгаҩцәа, 
Аиҳабыра иалоу алархәны.

Аилацәажәара иалахәын Аԥыза 
-министр Алеқсандр Анқәаб, Аха-
да Иусбарҭа анапхгаҩы Абесалом 
Кәарҷиа.

Аиԥылараҿы ирылацәажәеит ае-
нергетика апроблемақәа, иара убас 
изакәанымкәа акриптовалиута арҳа-
ра иаҿагыланы ақәԥара алҵшәақәа.

Аенергетикаҿы иахьа иҟоу аҭагы-
лазаашьа атәы иҳәеит Ареспубликатә 
унитартә наплакы «Амшынеиқәафым-
цамч» аиҳабы Ҭемыр Џьынџьолиа.

«Аҭагылазаашьа даара иуадаҩӡо-
уп. Февраль 5 азы ихыркәшахоит Уры-
стәылатәи Афедерациа аҟнытә афым-
цамч аашьҭра», – иҳәеит иара.

Аԥыза-министр актәи ихаҭыԥу-
аҩ, аенергетикеи атранспорти рми-
нистр Џьансыхә Нанба иажәақәа 
рыла, афымцамч иналак-аалакны 
арцәарақәа ԥсыхәа змам – усмҩаԥ-
гатәуп, амзызқәа жәпакы ирхьыԥшуп.

«Ари, уаанӡа аиԥш, изыхҟьо 

инаҳхуа афымцамч ахәԥса имаҷ-
ны алхра, Џьвартәи аӡеизакырҭаҿы 
аӡы аҩаӡара даара алаҟәра, Росто-
втәи АЕС аҟны 4-тәи афымцаблок 
планла арҽеира, Аԥсны афымцамч 
ахьынтәиаиауа Алада Урыстәыла аҟ-
ны ашьақәгыла машәырла аҿыхра», 
– иҳәеит Џьансыхә Нанба.

Афымцамч ахәԥса алхра алаҟәра 
иаҿагыланы хырҳара злоу усмҩаԥ-
гатәны иҟалоит афымцамч аԥхьаӡа-
гақәа.

Ареспубликатә унитартә напла-
кы «Амшынеиқәафымцамч» аиҳа-
бы иажәақәа рыла, 2023 шықәсазы 
атәылаҿы иахьабалак иқәыргылан 
22,5 нызқь аԥхьаӡагақәа.

«Ҳазну ашықәс азы аԥхьаӡагақәа 
24 нызқь раахәареи рықәыргыла-
реи абиуџьет аҟны иарбоуп», – иа-
циҵеит иара.

Аилацәажәара аан араионқәа 
рхадарақәа реиҳабацәа, амчратә 
усбарҭақәа рнапхгаҩцәа аҳасабр-
бақәа ҟарҵеит изакәанымкәа ак-
риптовалиута арҳара аҿагылара-
зы имҩаԥыргауа аусура алҵшәақәа 
ирызкны.

Убас, 2023 шықәсазы Аԥсны ирым-
хын 3 284 амаининг маругақәа: 505 
– Аҟәа ақ., 870 – Гагра араион, 162 – 
Гәдоуҭа, 204 – Аҟәа, 328 – Гәылрыԥшь, 
892 – Очамчыра, 259 – Тҟәарчал, 64 
– Гал.

Афымцамч акәша-мыкәша

Аилацәажәара

 d Игор Ахба ихьӡ, Аҧсны еиҧш, 
анҭыҵгьы ирдыруеижьҭеи акыр 
ҵуеит. Ауаажәларратәи аҳәынҭқар-
ратәи усзуҩы 1991 ш. ииун акы 
инаркны Урыстәылатәи Афедера-
циаҿы Аҧсны ахаҭарнакс  дыҟан, 
2008 ш. нахыс – Аҧсны ацҳа-
ражәҳәаҩ гәрагас аус иуит 2021 ш. 
рзынӡа. 

Ари ашықәс декабр 16 рзы Аҧс-
ны Ахада Иусҧҟала Аҧсны ацҳа-
ражәҳәаҩ имаҵура аҟнытә ихы 
дақәиҭтәын даҽа усурак ахь дахьи-
асыз инамаданы. Ашьҭахь Аҧс-
ны адәныҟатәи аусқәа рминистр 
идҵа инақәыршәаны Игор Ахба 
адәныҟатәи аусқәа Рминистрра аҟ-
нытә евразиатәи аинтеграциа азы 
ахаҭарнак ҷыда имаҵура дахар-
гылоуп. Аҧсны Ахада Иусҧҟала уи 
ианашьоуп аҳәынҭқарратә ҳамҭа 
«Ахьӡ-Аҧша» аорден аҩбатәи 
аҩаӡара. Аҧсадгьыл апатриот Игорь 
Ахба 75 ш. ихыҵра аиубилеи гәыка-
ла идаҳныҳәалоит.

Игор Ахба диит Аҟәа 1949 ш. 
февраль 5 рзы, аҧсуа традициақәа 
ахьныҟәыргоз Мураҭ Ахба иҭа-
ацәараҿы. Аҟәатәи 10-тәи абжьа-
ратә аҧсуа школ даналга (1966), 
М.В. Ломоносов ихьӡ зху Москватәи 
аҳәынҭқарратә университет аиур-
исттә факультет дҭалоит. 1966-1971 
ш.ш. раан Москва иреиҳау аҵара-
иурҭаҿы адырра бзиа иоуит. Аҵа-
ра аус ахь агәацҧыҳәара шимаз 
гәазҭахьаз, насгьы азиндырра ахьи-
цааиуаз ҳасаб азуны СССР аҭҵаара-
дыррақәа Ракадемиа аҳәынҭқарреи 
азини Ринститут аспирантурахь дры-
дыркы-лоит. Иҵара қәҿиарала иа-
ныхиркәша аусура далагоит СССР 
Акультура аминистрра акоординаци-
атә центр аҭҵаарадырратә усзуҩыс. 
Уи нахыс диасуеит СССР Иреиҳаӡоу 
Асовет аппарат ареферентс. Абри 
амаҵураҿы дшыҟаз ауп усҟан Аҧс-
ны Иреиҳаӡоу Асовет Ахантәаҩыс 
иҟаз В.Г. Арӡынба 1992 ш. рзы Моск-
ва иаҧиҵаз Аҧсны  ахаҭарнакра 
анапхгаҩыс дшышьҭыз. Аха Игор 
Ахба уаанӡагьы ауаажәларратә усу-
ра инапы алакын, изызкызгьы аҧ-
суа культура Урыстәылан аӡырга-
ра акәын.

Ишдыру еиҧш, XX  ашә. 80-
тәи  ашықәсқәа рҽеиҩшамҭа на-
хыс  ҧыхьатәи Асовет Еидгыла аҟны  
ихацыркыз адемократиатә процес-
сқәа ауаажәларраҿы есааира иа-
лаҵәон. Убас, 1988 ш. абҵарамза 12 
рзы Москватәи аҧсуаа гәыҧҩык 
рхатә аҧшьгарала еизеит, ицәыр-
ган акультура-рккаратә хықәкы змоу 
хеилакык аҧҵаразы ажәалагала, 
егьадгылеит. Еиҿыркааз Асовет аила-
заара ҿыц аустави  апрограммеи ре-
иқәыршәара аҽазыҟаҵара иалагеит. 
Хара имгакәа Аҧсуа культура Моск-
ватәи аилазаара «Нарҭаа» ахан-
тәаҩыс далхын Игор Ахба. 

«Нарҭаа» анаҧҵаха инаркны  
аусура иацнаҵон. Ахантәаҩы Игор 
Ахба иеиҧш, Асовет  аилазаара иа-
лан ашьҭахь ихаҭыҧуаҩс иҟалаз 
Иури Анчабаӡе, Виачеслав Чрыгба, 
иара убас  Татиана Гәлиа, Геннади 
Барцыц, Римма Гәымба, Емма Воз-
ба, Нона Кәырмазиа уҳәа егьырҭгьы.

«Нарҭаа»  уснагӡатәыс аҿаҧхьа 
иқәнаргылон Москватәи аҧсуаа 
рмилаҭтә хдырра ашьҭыхра, рхатәы 
бызшәа дырҵара, аҵаси, ақьабзи, 
амилаҭтә традициақәеи рылааӡара, 
Аҧсны аҭоурыхи акультуреи дыр-
дырра, Аҧсны  аҭоурыхи аҧсуа 
культура  иналукааша ахаҭарнакцәеи 
ирымадоу ахҭысқәеи  арыцхәқәеи 
разгәаҭалара. Ахшыҩзышьҭра бзиа 
арҭон акультура-рккаратә усура.  
Абасала, Т. Шамба дзеиҳабыз Моск-
ватәи аҧсуаа рхеидкыла имҩаҧна-
гоз аусура иацхраауаз ируакны иҟа-
леит «Нарҭаа».

Москватәи аҧсуаа рхеидкылеи, 

аҧсуа культура Москватәи аилазаа-
ра  «Нарҭааи», Москватәи аиҳабыра 
аҵара адепартаменти  реимадареи 
русеицуреи иалҵшәаны милаҭрацәа-
ла еилоу ршкол ҷыда аҟны  1990 
ш. ианвар 20 рзы иаартхеит аҧ-
сышәала иахьадырҧхьоз амҽы-
шатәи ашкол, анапхгарагьы лыдҵан 
аҧсуа бызшәа дырҵара хацзыркыз 
Ира Басариа.

Амҽышатәи ашкол анаҧшьгаха 
нахыс, еиуеиҧшым ашықәсқәа раан 
Ира Басариа лнаҩсангьы рҵаҩцәас 
иҟан Бабуца Абыхәба, Виолет-
та Ҧерцхелиа. Иахьа амҽышатәи 
ашкол аус ауеит Урыстәылатәи 
Афедерациаҿы иҟоу Аҧсны ацҳа-
ражәҳәарҭа аҟны, араҟа дырҵаҩуп 
В. Ҧерцхелиа.

«Нарҭаа» анапы алакын аҭыжьра 
аусгьы. 1989 ш. декабр азы «Нарҭаа» 
иҭнажьит агазеҭ ҿыц «Алашара» 
раҧхьатәи аномер, редакторсгьы да-
ман Виачеслав Чрыгба. Уи адаҟьақәа 
рҟны иркьыҧхьуан Аҧсны ауа-
ажәларра-политикатә ҭагылазаашьа 
иацыз апроблемақәа, ианыҧшу-
ан ҳажәлар рҭоурыхи ркультуреи, 
Москватәи аҧсуаа рыбзазашьеи, 
ажәабжь кьаҿқәеи. Агазеҭ «Алаша-
ра» зынӡа 26 номер ҭыҵит. 1993-
1994 шш. раан иҭыҵуан «Нарҭаа» 
иҭнажьуаз «Абхазский вестник» 
зыхьӡхаз (аредактор – Иури Анча-
баӡе). Аҭыжьымҭаҿы аҭыҧ ҷыда аан-
накылон Аҧсны Аџьынџьтәылатә еи-
башьра (1992-1993) атема.

1991 ш. ииун 1 азы  Аҧсны Ире-
иҳаӡоу Асовет Ахантәаҩы инапы 
зҵаиҩыз адҵа инақәыршәаны Уры-
стәылатәи Афедерациа аҳҭны-қа-
лақь Москва иаҧҵан Аҧсны ахаҭар-
накра. Убри инаркны Урыстәылан 
Аҧсны ахаҭарнакс дҟаҵан Игор Ах-
ба, инапгьы ианҵан Аҧсны аполити-
катәи, аекономикатәи, акультуратәи 
ҧсҭазаара аҳәаанырцә, аҧхьаӡа 
иргыланы Урыстәылан аӡыргара, 
аларҵәара, аҧсуа жәлар ирҭаху, 
ргәы иҵхо, изыргәамҵуа азҵаатәқәа 
Урыстәыла анапхгара, ауаажәларра 
рҟынӡа анагара, Аҧсни Урыстәылеи 
реизааигәатәра, аусхкқәа жәпакы 
рҟны аусеицура рыбжьаҵара аҽа-
зышәара уҳәа. Уи иалнаршон Аҧс-
ны абжьы анҭыҵ ираҳартә аҭагыла-
заашьа аҧҵара. 

Аҧхьаӡа иргыланы Аҧсны 
ахаҭарнакра аусура аиҿкаараан 
ахырхарҭа хадақәа ируакын аин-
формациа аларҵәара. Ахаҭарна-
краҿы еиҿкаан Татиана Гәлиа дзе-
иҳабыз апресс-маҵзура.

Аҧсны ахаҭарнак - Аҧсны дацҳа-
ражәҳәаҩын. Ҳтәылаҿы имҩаҧысу-
аз ахҭысқәа зегьы Аҧсны аполити-
катә статус иадҳәалан. 

Урыстәылан Аҧсны ахаҭарнакра 

аусура ҷыдала иззааҭгылатәу, иҭҵа-
атәу акоуп. 

Аҧсны аҭагылазаашьа  шҭы-
шәын тәаламыз иаанхон.  1992 ш. 
август 14 рзы акәзар, ҳтәыла  рым-
пыҵархаларц ӡбаны Қырҭтәыла 
Аҳәынҭсовет ар ақәлеит. Раҧхьатәи 
амш инаркны Урыстәылан Аҧсны 
ахаҭарнакра аусура ахықәки аҵаки 
иаалырҟьаны рҽырыҧсахит. Аҧсны 
Аџьынџьтәылатә  еибашьра (1992-
1993 ш.ш.) аан «Нарҭаа» алахәын 
Аҧсны ацхрааразы Москватәи аҧ-
суаа еиҿыркаауаз аусмҩаҧгатәқәа. 
Уи ахаҭарнакцәа рыҽрыладырхәуан 
Москва имҩаҧысуаз аконференци-
ақәа,  асимпозиумқәа, астол гьежьқәа 
уҳәа еиуеиҧшым аиқәшәарақәа.

Аҧсны ахаҭарнакреи Москватәи 
аҧсуаа рхеидкылеи рҽеимаданы,  
Аҧсны ахьчаразы игылаз аҧсуа 
жәлар рыцхрааразы еиҿыркааз аш-
таб  анапхгаҩыс далырхит Аҧсны 
ахаҭарнак Игор Ахба. Аштаб аусу-
ра ахырхарҭа хадақәа ракәны иҟан: 
аинформациатә усура, ахҵәацәа 
агәыҳалалратә цхыраара рыҭара, 
Москваҟа инанагоз ахәцәа рхаҵгы-
лара.

Аҧсны ацхрааразы Моск-
ва еиҿкаахаз аштаб аусура аҳәа-
ақәҵаразы Москваҟа дышьҭын, 
ицәырҵуаз азҵаатәқәа амҩа рзы-
лихуан, Москватәи аҧсуаа рахьтә 
ахатәрақәа иҽрымаданы, еидкы-
ланы, рыжәҩа еибыҭаны акрызҵаз-
куа аусқәа рыӡбара напы аиркит 
усҟан Аҧсны Аиҳабыра Реилазаа-
ра ахантәаҩы ихаҭыҧуаҩс иҟаз С.  
У. Багаҧшь.

Игор Ахба акыр шықәса ақыр-
ҭуа-аҧсуа еимакы аҭышәныртәа-
ларазы Урыстәыла абжьаҟазара-
ла имҩаҧысуаз аиҿцәажәарақәа 
дрылахәын. Ианакәзаалакгьы 
Аҧсны Аҳәынҭқарра имҩаҧнагоз 
аҩнуҵҟатәи адәныҟатәи аполити-
ка далахәын, еиуеиҧшым аиҧы-
ларақәа раан, Аҧсны ахаҭар-
нак ишиқәнагаз еиҧш, идырреи 
иҧышәеи еснагь хәарҭара рылан. 

Ахаҭарнакра анапхгаҩыс иҟаз 
Игор Ахба, абжьааҧнеиҧш, Аҧс-
ны адәныҟатәи аусқәа рымҩаҧгара 
инапы ианын. 20004 ш. ииуль – де-
кабр ирыбжьанакыз амзақәа раан 
акәзар, Аҧсны адәныҟатәи аусқәа 
рминистрс аус иуан. 

Игор Ахба иусура, аханатә еиҧш, 
иҧсҭазаара ҵакыс иамоу акәны 
дахәаҧшуан еснагь, иахьагьы, 
уажәынахысгьы ус акәхоит, уи 
иҽаҟәыҭханы дызгылашам. Аҧсны 
Аҳәынҭқарра ҳаамҭазтәи аҭоурых 
аҟны раҧхьатәи ацҳаражәҳәаҩ иҧ-
садгьыли иуаажәлари рымаҵ аура 
агәацҧыҳәара имоуп, игәаҵаҿгьы 
иҿыцәаашам.

Вахтанг Аҧҳазоу

Аҧсадгьыл иазааҧсахьоу Раҧхьатәи 
ацҳаражәҳәаҩ

Аҭҵаарадыррақәа 
Ракадемиа аҟны

 d Аҧсны аҭҵаарадыррақәа Ра-
кадемиа аҟны имҩаҧысит азе-
иҧш еизара. Амш аусхәаҧштә 
аҟны иазгәаҭан Академиа аха-
да ихаҭыҧуааи академик-маӡа-
ныҟәгаҩи ралхра, иара убас 
егьырҭ азҵаарақәа рылацәажәа-
ра.

Аҭҵаарадыррақәа Ракадемиа 
ахада З. Џьапуа аханатә даза-
аҭгылеит аҭҵаарадыррақәа ркан-
дидатцәа ҿыцқәа адипломқәа 
ранаршьараны ишыҟаз. Ҵыҧх 
Аботаника аинститут аҟны фҩык 
адиссертациақәа рыхьчеит. Уб-
ри инамаданы Академиа ахада 
адипломқәа рнапаҿы ириҭеит:  
абиологиатә ҭҵаарадыррақәа 
ркандидадцәа ҳәа ахьӡқәа зыхҵоу 
Л. Гергиа, Е. Џьакониа, К. Багаҭе-
лиа, И. Қриа, А. Сангәлиа, И. Титов. 
Афизика-техникатә институт аҟны 
акандидаттә диссертациа зыхьчаз 
афизика-математикатә ҭҵаара-
дыррақәа ркандидат Л. Чиқовани 
адиплом лнапаҿы илыҭан. 

Академиа ахада З. Џьапуа аҵа-
рауаа ҿарацәа ирыдиныҳәале-
ит акандидаттә диссертациақәа 
ахьырыхьчаз, еиҳау ақәҿиарақәа 
рзеиҕьеишьеит. Иазгәеиҭеит аҵа-
рауаа рабиҧара ҿыцқәа ахье-
иҵагыло узеигәырҕьаша акы 
акәны ишыҟоу, уи  аҧсуа ҭҵаара-
дырра аизҳара амҩа ишану. 

Абри ахшыҩҵак иацҵауа, ака-
демик С. Бебиа иҳәеит: «Акаде-
миа еснагь аҧыжәара анаҭоит 
аҵарауаа ҿарацәа рааӡара. Ауа-
даҩрақәа шаҧгылозгьы, хәыҷы-
хәыҷла агәҭакы анагӡара амҩа 
ианын. Уи шьақәнарҕәҕәоит иахьа 
аҵарауаа ҿарацәа аиҵагылара 
иахьаҿу. Иааҳаҵагылаз аҵарау-
аа ҳрықәгәыҕуеит еиҳау аихьӡа-
рақәа шаадырҧшуа азы».

Гь. А. Ӡиӡариа ихьӡ зху Аҳәын-
ҭқарратә премиа аиуразы иры-
лаҳәаз аконкурс аҟны иалкаахаз – 
Аҳәын ҭқарратә премиа занашьоу 
аҵарауаа: З. Аӡынба, Џь. Адлеи-
ба, В. Чрыгба адипломқәа риҭе-
ит Аҧсны Ахада ихаҭыҧуаҩ Б. 
Гәынба. 

Анаҩс бжьыҭирала иалхын 
Академиа ахада ихаҭыҧуаа, ака-
демикцәа: С. Бебиа, И. Екба,  В. 
Кәаҕәаниа – академик-маӡаныҟә-
гаҩс. 

Уи нахыс аҭҵаарадыррақәа Ра-

кадемиа аҟәшақәа рнапхгаҩцәа 
ралхрахь ииасит. Агуманитартә 
ҭҵаарадыррақәа рыҟәша анапх-
гаҩыс далхуп З. Шьалашьаа, афи-
зика-математикатәи атехникатәи 
ҭҵаарадыррақәа рыҟәша анапх-
гаҩыс – академик А. Марколиа. 
Иара убас амедицина-биологи-
атәи, ақыҭанхамҩатәи, насгьы ад-
гьыл аҭҵаареи рзы аҟәша ака-
демик-маӡаныҟәгаҩс дҟалеит Л. 
Аиба.

Аиҿкааратә зҵаатәқәа иры-
цҵауа, Академиа апрезидиум 
аилазаарахь аҿыцқәа рыдыркы-
леит. Бжьыҭирала аилазаара иа-
ларҵеит академикцәа: З. Амқәаб, 
О. Бҕажәба, аекологиа аинститут 
аиҳабы, ААУ актәи апроректор, 
Академиа ҳаҭыр зқәу алахәыла Р. 
Дбар, академикцәа:  Касланӡиа, В. 
Кәарҷиа, В. Чрыгба.

Аҧсны аҭҵаарадыррақәа Рака-
демиа раҧхьатәи ахада Ш. Арсҭаа, 
иара убас Аҧсны жәлар рпоет, 
академик М. Лашәриа, ААУ арек-
тор, академик А. Гәарамиа иҟарҵаз 
аҳәарала, Академиа ҳаҭыр зқәу 
алахәылацәа ракәны ииагоуп.

Аизараҿы академик В. Занҭа-
риа ажәалагала ҟаиҵеит аҧсуа 
бызшәа аиқәырхара азҵаатәқәа 
рынагӡара амҩақәа азгәазҭа-
ша  аексперттә гәыҧ аҧҵа-
зарц. «Аусҳәарҭақәа рҟны аҧс-
шәа имаҷны иуаҳауеит. Академиа 
аҟны иахьуаҳауа ҿырҧшыгоуп. 
Аҳәынҭқарратә ҵакы змоу аус 
анагӡара ахаҵгыларазы Акаде-
миа абжьы раҳалар аҭагылаза-
ашьа аиҕьтәра иацхраауеит», - 
иҳәеит аҵарауаҩ иқәгылараан. 
Ажәалагала дадгылеит академик 
В. Чрыгба. «Абызшәа ахархәара 
аҿыцәаарахь ахы архазшәа иҟа-
леит ҳхатәы ҳәынҭқарра анҳау. 
Аҵарауаа ишахәҭоу ҳабжьы ҳар-
гароуп, иҟаҵатәу аганахьала 
амҩақәагьы азгәаҭатәуп. Аелита 
ззырҳәо ари аус ианахамҵгыла, 
ианақәҿырымҭ иалыршоу зегьы 
башахоит», - иҳәеит уи.

Аҧсны аҭҵаарадыррақәа Рака-
демиа ахада аҧшьгамҭа дадгыле-
ит, анаҩстәи аиқәшәарақәа раан 
хаҭа-хаҭала иззааҭгылатәу азҵа-
арақәа разгәаҭаразы аексперттә 
гәыҧ аҧҵатәхоит. Ишнеишнеиуа 
иҟалоит абызшәа аиқәырхареи 
арҿиареи рзы аконцепциа ры-
дыркыларгьы. 

Академиа азеиҧш еизараҿы 
ирылацәажәеит егьырҭ азҵа-
атәқәагьы. 

В. Баалоу

 d Ишдыру еиԥш иахьатәи ҳаамҭа-
зы, ауаҩы иԥсҭазаараҿы асоц иалтә 
бызкаҭаҳақәа инарыгӡо ароль 
хымԥада даара ирацәоуп. Ишақә-
нагоу ахырхарҭала зхы иазырхәо 
рзы даара ихәарҭа дууп ҳәарада, 
аха убри аан иҟоуп иахьҽеимгьы. 

Иаагозар аҵыхәтәантәи аамҭа-
зы Аԥсны аҩныҵҟагьы аҿиара 
зауз еиуеиԥшым ахәмар-рақәеи 
асоциалтә гәыԥқәеи . Еиҳараӡак 
арҭ ахәмаррақәа ирыдрыԥхьало-
ит ахәыҷқәа, макьаназы зыхдырра 
нагӡаны  имшәыц, зықәратә кате-
гориа еиҳаракгьы 10-17 шықәса 
ирхымсыц.

Убри инамаданы, ааигәа 
А.С.Пушкин ихьӡ зху Аҟәатәи 
абжьаратә школ №2 аҟны, 
Аҩнуҵҟатәи аусқәа ақа лақьтә 
усбарҭа зықәра мнаӡац аус ры-
дулара  аҟ́әша аусзуҩцәа ашкол-
хәыҷқәа рзы имҩаԥыргеит 
аилыркааратә усмҩаԥгатәқәа.

Аусмҩаԥгатә  иҭагӡаны 
ахәыҷқәа ирыҭан акыр хәарҭара 
зцыз адыррақәа, асоциалтә быз-
каҭаҳақәа шәарҭара рыцымкәан 
ахархәара шалыршатәу  азы .

Арҭ ауадаҩрақәа  зегь 
раԥхьа иргыланы аҭаацәа-
ратә еизыҟазаашьаҿы асоци-
алтә бызкаҭаҳақәа рхархәара 
еиҳа ԥыжәара аго иахьалагаз 
ауп изыхҟьо. Уи ҳәарада  ихьа-
аумгарц залшом. Уи аиԥылара 
ашколхәыҷқәа рнаҩс иалахәын 
ақалақь егьырҭ ашколқәа рнапх-
гаҩцәеи, ашкол анҭыҵтәи аусқәа 
реиҿкааҩцәеи.

Асоциалтә бызкаҭаҳақәа 
рнырра

Аманда Анталаа

Агәҽанҵара

Аихьӡарақәеи 
агәҭакқәеи

 d Ҳазҭалаз ашықәс ҿыц 
раҧхьатәи амза инаркны, Аҟәа 
ақалақь ахадара иаҵанакуа атрол-
леибустә наплакы аусзуҩцәа рула-
фахәы иацлеит. Абри атәы иҳәеит 
анаплакы аиҳабы Аслан Алан. 

Иара иажәақәа рыла атролле-
ибус ныҟәызцо аусзуҩцәа рула-
фахәы шьақәгылоит сааҭк аусу-
ра иақәу ахәҧса ала. Уаанӡа сааҭк 
ҩынҩажәи ҧшьба мааҭ иаҧсазҭгьы, 
уажәы шә-мааҭк рҟынӡа инаргеит. 
Аныҟәцаҩцәа мызкы бжьаратәла 
ҩышәи жәохә сааҭ инарзынаҧшуа 
аус руеит, аулафахәы шьҭырхаанӡа 
мызкы иалҵуаз аанызықь маҷк инац-
ны акәын. Уажәшьҭа аулафахәы 
ҩажәи хәба нызықь рҿынӡа инаӡо 
иҟалеит.

Атроллеибустә наплакы аиҳабы 
иҳәеит  аҧсҟы зкыз ироуз ацҵара 
ахәҭакахьала дара разымхара азҵаа-
рагьы шаӡбаз. Араҟа иҳәатәуп, атрол-
леибус аныҟәцаҩцәа  аусура иашала-
го ашьыжь заа. Раҧхьатәи амашьына 
агараж иҭыҵны амҩа иқәлоит аса-
аҭ фба аҟаларазы жәа-минуҭк шагу. 
Аусура хыркәшаны амашьына аргы-
ларазы иҭаргалоит асааҭ жәба рзы 
аҧхын, аӡын акәзар, асааҭ ааба рзе-
иҧш. Ҳәара аҭахума, аа-нызқь мааҭ 
ҳәа асааҭ фба инаркны уаха жәбанӡа 
аусура згәы ацҧыҳәоз зынӡа ишы-
рацәаҩым еилкаауп. Уажәы аҭагы-
лазаашьа даҽакхеит. Ирыдыркылеит 
аҿарацәа, урҭ иддырҵеит аусура иацу 
акәамаҵамақәа ртәы, абас ала азҵаа-
ра аӡбара алдыршеит. Уи иаанагаӡом 
анаплакы иамоу ауадаҩрақәа зегьы 
рҭыҧ иқәҵоуп ҳәа. 

Зыӡбара хымҧадатәу иреиуо-
уп дара атроллеибусқәа рхаҭақәа 
рҭагылазаашьа. Ҳаамҭазы анаплакы 
иамоуп атроллеибусқәа жәохә цы-
ра. Урҭ рықәра жәашықәса иреиҳа-
уп. Рхархәара аамҭа  иҭагӡаны знык-
гьы акапиталтә ремонт иахымсӡац. 
Избан акәзар, ус еиҧш аусурақәа 
мҩаҧызгаша аҟазацәа Аҧсны иҳа-
маӡам. Атроллеибус акапиталтә ре-
монт азуразы Урыстәылаҟа игатәуп. 
Аслан Алан иҳәеит, ари ахарџь ду зцу 
усны ишыҟоу, анагӡарагьы ус има-
риаӡам. Ашықәс ҿыцазтәи аныҳәатә 
ҧсшьарамшқәа рзы анаплакахьы 
иааны иҟан Урыстәылатәи аспеци-
алистцәа, урҭ ирылшеит зҭагылаза-
ашьа зынӡа иуашәшәыраз атролле-
ибусқәа ҩба рыҟаҵара. 

Аслан Алан иажәақәа рыла ауа-
даҩрақәа цәырнагоит аспециалист-
цәа разымхара азҵаарагьы, еиҳа-
ракгьы аихаҟазаҩцәеи афымца 
еимадара атәы здыруеи. 

Анаплакы иамоуп ахатәы фымце-
ихшарҭақәа ҧшьба. Дара рыбжьа-
ра аремонт зызу,  Алашарбага аҳа-
блаҿы иҟоу заҵәык  ауп, егьырҭ хҧа 
рҭагылазаашьа даара иуадаҩуп. Из-
бан акәзар, ахархәаразы ирзыҧҵәаз 
аамҭа иҭысижьҭеи акрааҵуеит, 
ирхыжьтәуп акапиталтә-ремонттә 
усурақәа. Афымцалашара  акәзар, 
уаанӡа киловатк азы жәа капе-
ик ахыршәаауазҭгьы, иахьа ахәҧ-
са хынҩажәи жәаба капеи рҟынӡа 
ишьҭыҵит. Анаплакы хашәала аазым-
го акәны иҟоуп, Аҟәа ақалақь ахада-
ра аҟынтәи ацхыраара ҳауеит, иҳәо-
ит Аслан Алан. Убри аан иазгәеиҭоит, 
шықәсык еиҳаны ишҵуа атроллеи-
бусқәа ирзақәу ахәҧса жәа-мааҭк 
рҟынӡа ашьҭыхра иалацәажәоижьҭеи. 

Ахәҧса хә-мааҭк  рҟынтәи жәа-
мааҭк ишьҭыҵыр, ҳәарада аусзуҩцәа 

рулафахәгьы ианыҧшуеит, аха зегьы 
ирхадароу – атроллеибустә напла-
кы алшара аиуеит амашьынақәа 
ҧхасҭахаргьы, рхатә харџьқәа ры-
ла рыҟаҵаразы. Ҳаамҭазы атролле-
ибусқәа ныҟәоит х-хырхарҭак рыла, 
Аҳабла Ҿыц – Аџьырмыкьа,  Ажәытә 
ҳабла – Аџьармыкьа, Алашарбага 
Ҭҳәыбын. Аамҭала иаанкылоуп Ала-
шарбага аҳаблеи Ҭҳәыбыни рыб-
жьара аныҟәара, уи ахҟьеит Ала-
шарбага аҳаблаҿы амҩатә усурақәа 
ахьымҩаҧысуаз, иара убасгьы Си-
ноп иахьаҵанакуа афымцамҩанга-
гатә цәаҳәа каҳаны иахьыҟоу. Аусу-
рақәа зегьы анхыркәшахалак уи 
ахырхарҭала атроллеибус аныҟәара 
еиҭахацнаркуеит. 

Ҩнызқьи ҩажәи ҧшьбатәи 
ашықәс ҿыц аламҭалазы ақалақь 
ауааҧсыреи араҟа зыҧсшьарам-
шқәа зхызгоз асасцәеи алшара ры-
ман еилаарцыруа, икәалыкәаџьо  
ирхиаз атроллеибусқәа рбара-
зы. Анаплакы аиҳабы Аслан Алан 
иажәақәа рыла, Аҟәа ақалақь ахада-
ра рыдҵала, аныҳәатә гәалаҟара уз-
цәырызго ари  аусмҩаҧгатә еиҿыр-
каауеижьҭеи уажәшьҭа ҩышықәсоуп.  
Атроллеибусқәа адәахьы мацара 
акәымкәа аҩныҵҟагьы идырхиеит. 
Аха, араҟа уадаҩрас иҟалаз, зыхдыр-
ра маҷу ҳуааҧсыра џьоукы-џьоукы 
аҧхасҭа ҟарҵоит. Ахәыҷқәа атролле-
ибусқәа  ртәарҭақәа  рцәа рхырхуе-
ит, иҧыржәоит, аҩныҵҟа каламла 
акыдҩылақәа анырҵоит. «Уаҳа ари 
азҵаара аӡбашьа ҳзамҭеит», – иҳәо-
ит атроллеибустә наплакы аиҳабы 
Аслан Алан. 

Ҳазҭалаз ашықәс ҿыц азы 
иазҧхьагәаҭоу агәҭакқәа ртәы да-
зааҭгыло, иара иҳәеит  зегьы ирыцку 
акәны ишыҟоу, ауааҧсыра еиҧҟьа-
рада рныҟәгаразы атроллеибусқәа 
зегьы иахәҭоу аремонт иахыжьны 
аусура разырхиара.

Аҟәа ақалақь аҿы атроллеибустә 
система аартын ианар 3,1968  шықә-
са рзы. Усҟан дара  Турбазанӡа акәын 
иахьынӡанеиуаз. Аусура раҧхьатәи 
ашықәсқәа рзы иҟаӡамызт дара аре-
монт ахьырзырушаз ҷыдала иалхыз 
аҭыҧгьы. Иахьыбжьысыз аҭыҧ аҿы 
акәын иахьыҟарҵоз. Атроллеибусқәа 
аусура ралагара мызқәак рнаҩс, Тур-
базанӡа инеиуаз ацәаҳәа Кьалашәы-
рынӡа иацҵан. Ҩшықәса рнаҩс, 1970 
шықәса рзы иаартын даҽа цәаҳәа 
ҿыцкгьы. Абас ала, шьаҿа маҷла 
имҩаҧысуан атроллеибустә нхамҩа-
ла аиҿкаара. Шықәсқәак рыҩныҵҟа  
аус зуаз амашьынақәа рхыҧхьаӡа-
ра ҩынҩажәи хәба рҟынӡа инаӡеит. 

Ақырҭуа-аҧсуа еибашьра ала-
гамҭазы иалагараны иҟан атроллеи-
бустә цәаҳәа Гәылрыҧшьынӡа ана-
гара азҧхьагәазҭоз апроект. Аха уи 
хацдыркаанӡа  излагаз аибашьра  
анаҩстәи агәҭакқәа зегьы аҧсахит. 
Атроллеибусқәа аус руан аибашьра 
аҧхьатәи амзақәа рызгьы, еиҧҟьа-
рада еихшанҵала ишазгәаҭаз еиҧш, 

аус руан цәыббрамза 1992 шықә-
санӡа, анаҩс аиҧҟьарақәа аман, аха 
зегьы акоуп уарла-шәарла акәзар-
гьы иныҟәон аибашьра аамҭазгьы. 
Аибашьраан аҕацәа рхыршәқәа 
рааханы аҧхасҭа ҕәҕәа роуит атрол-
леибусқәа хҧа, урҭ рахьтә ҩба зынӡа 
еиҭашьақәыргылашьа рымамкәа. 
Аибашьра ашьҭахь аҭыҧантәи ан-
хацәа лассы-лассы иргәаладыршәа-
лон,  ашәанцәа еизыргаз амал, игыла-
ны ирбаз атроллеибус иҭаҵаны, иара 
ахаҭа атанк иацраҳәаны ишыргоз. 

Анаплакы аусзуҩцәа  аибашьра 
ианалага аӡәк иеиҧш игылеит рыҧ-
садгьыл ахьчаразы. Имаҷҩым иҭаха-
зи, ааха зманы аибашьра иалҵызи. 
Аҭынч ҧсҭазаараҿы ауадаҩрақәа 
зцыз аҟаҵатәқәа иреиуан анапла-
кы ашьапы аиҭақәыргылара. Аха, уи 
ус имариамхеит,  имаҷымкәа аамҭа  
аҭаххеит. Аибашьра ашьҭахь  агәыҳа-
лалратә цхыраара аҳасаб ала  Моск-
веи  Маиҟәаҧи рҟынтәи Аҧсныҟа 
иааган хархәара зырҭахьаз атролле-
ибусқәа жәиҧшь цыра. Урҭ аус руан 
2010 шықәса рҟынӡа. Анаҩс Аҧсны 
анапхгара рыцхыраарала, иҿыцыз 
атроллеибусқәа ҩажәи хәба цыра 
аахәаны Аҟәаҟа иааган.  Ҳаамҭазы, 
аусурақәа цоит ҩ-напыкла, иҟаҵоу 
даара ирацәоуп, аха зыҟаҵара аз-
гәаҭоу еиҳагьы еиҳауп.

 Атроллеибустә наплакы аиҳа-
бы Аслан Алан иажәақәа рыла , зегь 
раасҭа иуадаҩыз, аха убри аан иха-
даз  азҵаарақәа ӡбоуп. «Уи аула-
фахәы ашьҭыхреи, атроллеибус 
аныҟәцаҩцәа разымхареи рызҵа-
атәқәа  роуп. Уажәшьҭа ирыцҵахоит 
иазҧхьагәаҭоу егьырҭ аусқәа. Атрол-
леибустә наплакы ахашәала иазыр-
хоу усбарҭаны иҟаӡам. Иара асоци-
алтә ҟазшьа змоу, ауааҧсыра рымаҵ 
аура иазку наплакуп. Ҳаамҭазы, ша-
махамзар зегьы рхатә машьынақәа 
анрымоу, ианныҟәо автобуси амарш-
руттә такси рыла, атроллеибусқәа 
азҿлымҳара шрымац ирыманы иа-
анхоит. Ӡынгьы – ҧхынгьы еиҧҟьа-
рада апассаџьырцәа рымоуп. «Урҭ 
рыбжьара иҟоуп аиҳабыратә қәра 
иаҵанакуа, атроллеибус ада даҽа 
транспорт хкык зхы иазмырхәо ауаа. 
Дара атроллеибусқәа русура аамҭа 
ҿырҳәала ирдыруеит. Минуҭк иа-
агхаргьы  анаплакахьы аҭел  иасуе-
ит, иадҵаалоит», – иҳәоит анаплакы 
аиҳабы Аслан Алан.

 Аҧхын аамҭазы зынӡа ҭа-
лашьа амамкәан иҭәуеит. Избан 
акәзар, Аҟәа иаҭаауа аҧсшьаҩцәа 
атроллеибусқәа рыхәҧса, хә-ма-
аҭк џьашьатәыс икны гәахәарыла 
иақәтәоит. Анаплакы  зҵазкуа Аҟәа 
ақалақь ахадара аҟынтәи ацхы-
раара аиуеит еиҧҟьарада. «Ҳазҭалаз 
ашықәс азы иазҧхьагәаҳҭаз зегьы 
ҳзыҟаҵар, иаҳныҧшыртә аиҭакра 
бзиақәа ҳауеит, агәра ганы сыҟоуп 
ҳхыдҵақәа шынаҳагӡо азы», –  иҳәе-
ит атроллеибустә наплакы аиҳабы 
Аслан Алан ҳаиҿцәажәара хыркәшо.

Елана Лашәриа

Аусзуаҩцәа разымхара 
азҵаара ӡбоуп
Аиҭакрақәа ирзыԥшуп 

Абызшәа дырҵаразы

 d Ааигәа аҳәынҭқарратә быз-
шәатә политиказы Аҧсны 
аҳәынҭқарратә еилак аҟны   аҧ-
суа абызшәа аҵаразы акурсқәа 
ирылгаз асертификатқәа рыҭара 
мҩаҧысуан. Уи аартуа, аҳәынҭқар-
ратә бызшәатә политиказы Аҧс-
ны аҳәынҭқарратә еилакы аиҳабы 
Гәында Кәыҵниа-ҧҳа бзиала шәа-
абеит ҳәа ралҳәеит еизаз зегьы. 

Илҳәеит, иҳаҩсыз ашықәс 
азы шықәсыбжак иназынаҧшуа, 
абызшәа ззымдыруаз дырҵа-
разы ишымҩаҧыргоз акурсқәа. 
Раҧхьаӡакәны имҩаҧган ирцца-
ку акурсқәа. Иазгәалҭеит, аҧсшәа 
зҵарц зҭахыз адуцәа шракәыз, уб-
ри азы аус здырулоз аиҳабацәа 
рықәра иаҵанакуа  ракәын. Ид-
лырдырит, дара реиҧш егьырҭ 
анаплакқәагьы ишаадыртхьоу из-
ныкымкәа акурсқәа, аха аҵыхәтәа-
нынӡа анагара уадаҩуп. Лара 
дазааҭгылеит, арҭ акурсқәа иры-
лагаанӡа, ишеиҿыркааз арҿиа-
ратә гәыҧ аҵарауаа, аметодист-
цәа алархәны. Уи агәыҧ напхгара 
азылуан Аҧснытәи аҳәынҭқар-
ратә университет аҧсуа  бызшәеи 
алитературеи ркафедра адоцент 
Диана Шам-ҧҳа. Еиуеиҧшым 
аметодикатә цхыраагӡақәа  ре-
иқәыршәара ахылаҧшра ду азы-
луеит. Аусураҿы илыцхраауаз 
дыруаӡәкын аҵарауаҩ Адгәыр 
Шьынқәба, афилологиатә наукақәа 
рдоктор Альдона Жьи-ҧҳа. 

Гә. Кәыҵниа-ҧҳа иазгәалҭе-
ит, акурсқәа ирылагаанӡа ҩымз 
шагыз аҵара зларҵоз аметоди-
ка аиқәыршәара ишаҿыз. Иара 
убас илҳәеит, акурсқәа дырҵара-
зы дшааҧхьаз, иреиҕьу арҵаҩы 

ҳәа иҧхьаӡоу Лиуба Цәеи-ҧҳа. 
Аиашазы, даараӡа ибзиаӡаны аус 
луан ҳәа азгәалҭоит уи. 

Лара дазааҭгылеит алаҳәара 
аныҟарҵа ашьҭахь, хатәгәаҧха-
рала абызшәа аҵаразы зҽанызҵоз 
шырацәахаз, убри азы ҩ-гәыҧкны 
аҽазыҟаҵарақәа ирылагеит. Убарҭ 
акурсқәа ирылгаз роуп асерти-
фикатқәа знапаҿы ирыҭахо. Иара 
убас иазгәалҭеит раҧхьаҟагьы арҭ 
акурсқәа абызшәа дырҵаразы иа-
аиҧмырҟьаӡакәа ишацырҵало. Уб-
ри инаҷыданы, Аҧсны араионқәа 
зегьы рҟны иаартхоит аҧсуа быз-
шәа аҵаразы агәаҳәара змоу рзы 
акурсқәа. Адуцәа рзы гәыҧк ҟа-
лоит, ахәыҷқәа рзы даҽа гәыҧк.

Анаҩс ажәа лыман апроект 
анапхгаҩы Диана Шам-ҧҳа. Уи 
дазааҭгыло илҳәеит, абызшәа 
аҵара апроцесс аџьабаа шацу. 
Уи лгәаанагарала, аҧсуа бызшәа 
аҳәынҭқарратә бызшәа анакәха, 
абызшәа зегьы ирдырырц ахәҭоуп. 
Иахьатәи ҳаамҭазы аҵараиурҭақәа 
рҿы, мамзаргьы ашкол мацараҿы 
абызшәа аҵарала аҳәынҭқар-
ра узышьақәыргылом. Убри азы 
аҧсҭазаара аганқәа зегьы аҧсуа 
шьаҭа аманы ҧсышәала ицәажәо-
зароуп. Дызусҭазаалакгьы зыҧ-
садгьыл аҿы инхо ихатәы бызшәа 
идырырц ахәҭоуп. Дара рхаҭақәа 

агәаҳәара рыманы рбызшәа рҵо-
зароуп, ирдыруазароуп. Иара убас 
аҩбатәи ахәҭак аҳасаб ала  Аҧс-
ны инхо иаҧсуаам зегьы ирдыру-
азароуп. Акурсқәа раартра шьаҿа 
бзиоуп ҳәа илыҧхьаӡоит абыз-
шәа аиқәырхараҿы. Ихымҧа-
датәины дахәаҧшуеит  Аҧс-
ны араионқәа рҿы ацентрқәа 
аартны,  дызусҭазаалакгьы, абыз-
шәа зҵарц зҭаху, иара ианизы-
маншәалоу дымҩахыҵны, хәы-
да-ҧсада акурсқәа дырхысларц 
аҭагылазаашьа аҧҵара. Иахьа-
зы ирымоуп алшара аметодикеи 
ацхыраагӡақәеи рыла абызшәа 
дырҵара. Лара илҳәеит, Асҭан-
да Аҳә-ҧҳаи Лиуба Цәеи-ҧҳаи 
аҧсуа бызшәа аҭагылазаашьа 
шҭырҵаауа аҧсуа қыҭақәа рҿы, 
ақалақьқәа рҿы. Урҭ рыҭҵаарақәа 
рыла иубоит аҭагылазаашьа шҽе-
им. Ақыҭақәа рҿгьы ахәыҷқәа 
аурысшәа аҧыжәара аҭара иала-
геит. Илҳәеит абызшәа ашәарҭара 
иҭагылоуп. Аха убри аан, аҭаацәа-
рақәа ахара рыдымҵакәа ацхы-
раара рыҭатәуп. 

Дазааҭгылеит рашәарамза-
зы ишеиҿкааз аусуратә гәыҧ, 
ҩымз иалагӡаны х-ҩык абызшәа-
дырҩцәа аус адырулон аметоди-
ка. Анаҩс ауп ирццаку акурсқәа 
ҳәа хьӡыс иаҭаны амҩаҧгара иа-
налага. Акурсқәа рахь абызшәа 
зҵарц имҩахыҵыз зегьы ҩба-ҩба 
бызшәа здыруа, еиуеиҧшым аза-
нааҭқәа рыла аус зуа роуп. Акур-
сқәа рымҩаҧгара анаҩс, лек-
циацыҧхьаӡа еилацәажәон, нас 
еиҳа имароу алагаланы, ицәгьоу 
агәылганы аус адырулон. Аграм-
матика аҧыжәара арымҭеит, аха 
дара рхаҭақәа аҵара зҵоз азҵаа-
рақәа ақәыргылара ианалага, дара 
ргәаҳәарала иаларгалеит аграм-
матика, анаҩс еиҳа ирмариахе-
ит абызшәа аилкаара. Афонетика 
иацырҵон ацәажәаратә конструк-
циақәа, адиалогқәа, ихәыҷыз 

атекстқәа. Ирццаку акурсқәа рҟны 
иуҵар алшоит зда ҧсыхәа ыҟам 
ацәажәараҿы ахархәара. Дара 
ирылдыршеит анбанқәа дырҵара, 
иҩуа-иаҧхьо аҟаҵара. Актәи аетап 
ала иуҳәозар, аелементартә ҩаӡа-
рала  рхы бзианы иаадырҧшит.

Аҧсуа бызшәа дзырҵоз Лиуба 
Цәеи-ҧҳа дазааҭгылеит аҵаратә 
процесс  ианалагоз аҧхьа ирды-
руаз ашьҭыбжьқәа рыла ишала-
газ. Нас ашьҭыбжьқәа злаз афра-
за хәыҷқәа ддырҵеит. Уи ашьҭахь 
ииасит аҧсуа бызшәа иаҷыда-
роу ашьҭыбжьқәа рырҵарахьы. 
Аҧхьаӡа ирцәыцәгьан, аха ҧхьаҟа 
ицацҧхьаӡа ирзымариахо иалаге-
ит. Урокцыҧхьаӡа изхысыз атема-
ла, дара - дара еицәажәо аҭагыла-
заашьа рзаҧҵан. Анаҩс ииасуеит, 
Аҧсни уи аҭоурыхи ирызку атекст 
хәыҷқәа рахь. Еиуеиҧшым амето-
дикақәа рхы иадырхәон аҵаратә 
процесс аан.

Идырбан  аҵаратә процесс 
шымҩаҧысуаз авидеонҵамҭа. 
Анаҩс акурсқәа ирхысыз  рнапаҿы 
ирыҭан асертификатқәа. Дара 
рхаҭақәа ирыман аҭагылазаашьа 
аҧсышәала рыхьӡ, рыжәла, рҭа-
ацәаратә ҭагылазаашьа, рнапы 
злаку азанааҭ, иара убас бзиа ир-
бо аҭыҧ ҧшӡарақәа уҳәа  ре-
иҭаҳәара.

Асертификатқәа рыҭан

Стелла Сақаниа

 d Аҧсны -  агеи-ашьхеи ирыгәҭы-
лаку атәыла ссир. Ҳаҧсадгьыл аҭо-
урых ду, адунеи аҭоурых иахәҭа-
куп. Араҟа шьахәла иаарҧшуп 
ауаҩытәыҩса дызнысыз аамҭақәа 
зегьы. Неиҧымкрада, шәышықә-
сала ҳхылҵшьҭрақәа иахӡыӡааны 
ркультура абиҧарала еимырдон.

Аҧсны ауаҩы иҧылоит азқьы-
шықәсақәа ирықәлоу абаҟа ссирқәа.  
Адунеи аҳәынҭқаррақәеи ажәларқәеи, 
асеиҧш аҭоурых ҵаула иахыҽхәартә 
измоу, рхыҧхьаӡара рацәам.

Зегь раасҭа зхыҵуа ҳҭоурыхтә 
баҟақәа иреиуоуп Иашҭхәа. Ароуп 
иахьыҟаз архантроп иаагыларҭа ҭыҧ. 
Археологцәа Иашҭхәа иаадырҧшит  
уи ихы иаирхәоз раҧхьаӡатәи амы-
ругақәа.

Данбақәнагалеи ажәытәуаҩ Аҧс-
ны? Изеиҧшрааз усҟан аҧсабаратә 
ҭагылазаашьа? Иарбан мыругақәоу 
архантроп ихы иаирхәоз? Арҭ азҵа-
арақәа рҭак аҟаҵаразы иҳаҩсхьоу 
аамҭа ашьҭақәа ҳархылап.

Раҧхьаӡатәи ажәытәуаҩ иаагы-
ларҭа ҭыҧ ааҧшит Африка мрагы-
лара-ҩадатәи ахәҭаҿы. Ароуп ар-
хеологцәа Олдуваитәи акультура 
ашьҭамҭақәа ахьырыҧшаазгьы. 

Аҧсны иахьаҵанакуа иҧшаа-
уп Олдуваитәи акультура аҧызҵаз 
ишьҭанеиуа архантроп ишьҭамҭақәа. 
Ажәа «архантроп» аҧсшәахь еиҭаҳго-
зар «археос» - ажәытәра аанагоит, 
«антропос» - ауаҩы.      Агәаанагара 
злаҟоу ала, архантропқәа Аҧсныҟа 
иқәнагалеит Азиа Маҷ иаҵанакуа 
аҭыҧқәа рҟынтәи. 500 нызқь шықә-
са раҧхьа, урҭ, Амшын Еиқәа аҿықә 
иаваланы Аҧсны иааит. Араҟа, анха-
разы рнапаҿы иааргон еиуеиҧшым 
аҭыҧқәа. Архантропқәа Аҧсны иа-
наныз, Амшын Еиқәа уажәаасҭа 60 м. 

иҳаракын. Ари аҭагылазаашьа иахҟьа-
ны, ажәытәуаҩ ишьҭамҭақәа ааҧшуе-
ит амшынқәыҧшылара иаҿырҧшны 
80 – 110 м. иҩахыкны ишьҭоу аҳара-

кыра ҭыҧқәа рҿы.
Ҳазлацәажәо аамҭазы, адунеи аҧ-

сабара ауаҩы изы акыр иманшәалан. 
Аҧхарра ыҟан. Аҳауа зҩыда иабзоура-
ны, архантропқәа ахыҵакырҭа рҭахы-
мызт. Аха ауаҩи аҧсабареи макьаназ 
еишьцыламызт, аҧсҭазаашьа даара 
иуадаҩын. Ауааҧсыра рхыҧхьаӡа-
ра маҷын, ана-ара зҽеидкыланы иҟаз 
агәыҧқәа еимадара рымамызт. Архан-
тропқәа 10 – 20-ҩык рҟынӡа инаӡоз 
агәыҧқәа рыла ишьақәгылан. Асеиҧш 
иҟаз агәыҧқәа аӡиасқәа рхықәқәа 
ирықәын, асубтропикатә бнақәа иры-
лан афатә ҧшаауа. Еиҳарак, амазе-
иҟәшәара рнапы алакын. Ажәытәуаҩ 
шәарыцагас имаз зегьы, ахаҳәи амҿи 
ирылхын. Урҭ агыгшәыгқәеи ашәа-

рахқәеи рышьразы ихы иаирхәон. 
Аҧсны иахьаҵанакуа, ажәытәӡатәи 
ауаҩы дреишәарыцон аҳаҧымшәқәа, 
адомбеиқәа, аҽацәқәа, абӷабқәа.

Аҭҵаарадырраҿы излазгәаҭоу ала, 
архантропқәа аурыла иаҩцацәамызт. 
Ахацәа роура 160 см. инаӡон, аҳәса 
ракәзар – 150 см. Аха урҭ амч ду рылан.

Ажәытәӡатәи ауаҩы ишьҭақәа 
Иашҭхәа 1934 ш. иҧшааит архео-
лог Лев Соловиов. Инахарамкәа, Аҟәа 
иҩацәхыкны ишьҭоу ари аҭыҧ ҟалеит 
адунеиаҿы еицырдыруа.

Ажәытәхаҳә аамҭа инаркны 
аҿатәхаҳә аамҭанӡа акультуратә ҿы-
гҳарақәа рхеибарҭәаара иабзоураны, 
ауаҩытәыҩса дызнысыз иеволиуциатә 
мҩа ара шьахәла иааҧшуеит. Уи азо-
уп ари абаҟа иахьагьы адунеиаҿы ак-
раҵанакуа изыҟоу.

Иашҭхәа – дгьылҵакырала 70 гек-
тар инреиҳаны иаҵанакуеит. Аҵа-
рауаа излашьақәдыргылаз ала, уи 
ақәра 350 нызқь шықәса иреиҳауп. 
Ара, археологиатә усқәа изныкымкәа 
ишымҩаҧыргахьоугьы, иахьагьы уи 
иаҵаку адгьыл ишахәҭоу иҭҵаам.

Зыӡбахә ҳамоу аамҭазтәи архео-
логиатә ҧшаамҭақәа рхыҧхьаӡара 
егьырацәам. Аха иара иҧшаау ры-
лагьы, Аҧсны иахьаҵанакуа архан-
троп иҧсҭазаашьа шыҟаз шьақәур-
гылар алшоит.

Ажәытәхаҳә аамҭа иаҭынханы, ҳа-
ра ҳҟынӡа иааӡаз амаҭәарқәа ре-
иҧш зеиҧшу Аҧсны ада уаҳа Кав-
каз џьаргьы иуҧыхьашәом. Убарҭ 
рахьтә иналукаартә иҟоуп, Аҟәа аа-
игәа Аҳаҭхә ҳәа изышьҭоу ашьхаҿы 
иҧшаау аҵәымҟа. Асеиҧш иҟоу амы-
руга, архантроп ихы иаирхәон акша-
разы, акы аҧҟаразы, ахәархьразы. 
Ажәытәхаҳә аамҭа иатәу амыругақәа 
маҷымкәа Аҧсуа ҳәынҭқарратә музе-

иаҿы ицәыргақәҵоуп.
Аамҭа цон… Ажәытәуаҩ иҧсҭаза-

араҿы иаҧхьаҟа акыр ауадаҩрақәа 
аҧышәарақәеи изыҧшын. Аҽаҧса-
хуан аҧсабаратә ҭагылазаашьа.

Абжьарахаҳә аамҭазы, аду-
неиаҿы аҧсабаратә ҭагылазаашьа 
ӷәӷәала аҽаҧсахит. Ажәытәхаҳә ҧа-
са анҵәамҭазы, ахьшәашәара аҿа-
леит. Аӡынра аухеит, лассы-лассы асы 
леиуа иалагеит. Асеиҧш иҟаз аҳауа 
шьақәгылон Аҧсынгьы.

Ҳ.ҧ.ҟ. 100 нызқь шықәса раҧхьа, 
адунеиаҿы абжьарахаҳә аамҭа 
шьақәгылеит. Аҭҵаарадырраҿы, уи, 
мустье ҳәа иашьҭоуп. Мустье хазны 
иалкаан 1860-тәи ашықәсқәа рзы. Уи 
аҭҵарадырраҿы иалазгалаз, афран-
цыз археолог-антрополог Луи Мор-
тилье иоуп. Мустье ахьӡ шьақәгы-
леит Ле-Мустье ҳәа изышьҭоу, 
Франциа мраҭашәара-ладатәи 
ахәҭаҿы ажәытәуаҩ ишьҭақәа ахьа-
аҧшыз аҳаҧы иабзоураны.  Ароуп 
иахьыҧшааз усҟантәи ажәытәуаҩ 
иҧсыбаҩқәа. Урҭ рыла ишьақәыргы-
лан анеандерталуаҩ ҳәа изышьҭоу 
ихаҿсахьа.

Анеандерталуаҩ аурыла даҩцацәа-
мызт – ишәагаа 157 см. иреиҳамызт. 
Аха уи амч ду илан.   Анеандерталуаҩ 
ихшыҩ иахьатәи ауаҩы итәы аасҭа 
акыр еиҵан. Уи ауадаҩрақәа маҷым-
кәа изцәырнагон. Еиҿартәышьала, 
анеандерталцәа ӷәӷәан, аха рыҧшра 
цәгьан, рылахь ылҳәҳәон, ахәы 
рықәын. Анеандерталцәа рыбаҩ рцәы-
ласын. Ашәарыцараан, урҭ, аҧстәқәеи 
агыгшәыгқәеи раҧхныҩлара рылшон, 
ирыхьӡаны иршьуан.

Аҧсны иахьаҵанакуа аҭыҧқәа 
акыр рҟны, анеандерталцәа рышь-
ҭақәа аарҧшуп. Уи зыбзоурахаз 1930-
тәи ашықәсқәа рзы Лев Соловиови 
Сергеи Замиатнини Аҧсны имҩаҧыр-
газ археологиатә ҭҵаарақәа роуп.

1934-1935 шш. рзы Аҧсны имҩа-
ҧы суаз археологиатә ҭҵаарақәа Лев 
Соловиов ихы рылаирхәит. Урҭ ирыб-
зоураны акырџьара ажәытәхаҳә аамҭа 
иаҵанакуа аагыларҭақәеи амыру-
гақәеи ааирҧшит. Ас еиҧш аҭыҧқәа 
иреиуан – Ӷәада, Ҵабал, Кьалашәыр, 
Отаҧ, Мықә, Елыр, Аҽгәара.

Сергеи Замиатнин иакәзар, 1934-
1935 шш. рзы Аҧсны имҩаҧигаз 
аҭҵаарақәа ирыбзоураны ажәытәхаҳә 
аамҭа иаҵанакуа аагыларҭа ҭыҧқәа 
ааирҧшит – Гагра, Калдахәара, Бар-
мышь, Оҭҳара, Лыхны, Гәдоуҭа, Ешы-
ра. 1930-тәи ашықәсқәа рзы Аҧсны 
имҩаҧгаз археологиатә ҭҵаарақәа, 
Асовет Еидгыла аҭҵаарадырразы ак-
рызҵазкуа хҭысхеит.

Анеандерталуаҩ имыругақәа ала-
беи ашьанҵеи ирылихуан. Аҵарауаа 
излазгәарҭо ала, мустье аан аҽаҧ-
сахит ахаҳә аус адулашьа. Уи иаб-
зоруаны, ицәырҵит еиуеиҧшым 
аҭеиҭыҧш змаз амыругақәа. Урҭ шәа-
гаалеи капанлеи еиуеиҧшымызт. 
Аҭҵаарадыраҿы ишьақәыргылоуп 
шәкы инарзынаҧшуа мустье иатәу 
амыругақәа рсахьақәа. Арҭ амыру-
гақәа ихы иархәаны анеандерталуаҩ 
акы цәирҧссон, икылиҵәон, ихиҵәон. 
Иара убасгьы иишьыз агыгшәыгқәа 
алеиҿихуан.

Абжьарахаҳә аамҭазоуп иан-
цәырҵыз ҩ-хәҭак рыла ишьақәгылаз 
абџьар -  абҵы. Уи ашыҵәеи аҳаҟәеи 
реиҧшьра иабзоурахеит. Аҧсны аб-
жьарахаҳә аамҭа иаҵанакуа абҵа-
харсқәа маҷымкәа иаарҧшуп. Урҭ 
Аҧсуа ҳәынҭқарратә музеиаҿы 
ицәыргақәҵоуп. Абҵы ацәырҵра 
ажәытәуаҩ иҧсҭазаараҿы акраҵа-
накуан. Уи ашәарыцараус акыр иар-
маншәалон. Ажәытәуаа гәыҧ-гәыҧла 
ишәарыцон. Аҧсны иахьаҵанаку-
аз еиҳарак изеишәарыцоз аҳаҧы 
мшәқәа ракәын. Урҭ рыбаҩқәа ара 
акырџьара иаарҧшуп.

Абжьарахаҳә аамҭазы раҧхь-
аӡакәны аҧҳәыс уси ахаҵа уси ха-
зы-хазы ишьақәгыло иалагеит ҳәа 
агәаанагара ыҟоуп. Аҧҳәыс ама-
зеиҟәшәара лнапы алакын. Ахаҵа 
иакәзар, дшәарыцон, аҧсыӡ икуан.

Абжьарахаҳә аамҭазы, Кавказ 
аҵаа ихнаҟьеит. Ахьҭа аҿалеит, анаҟә 
ықәлеит. Ари аҭагылазаашьа иахҟьаны, 
акыр аҧстәы хкқәа адгьыл ианыӡаа-
ит. Имаҷымкәа асубтропикатә ҵиаақәа 
хыҧсааит. Арҭ амзызқәа ирыхҟьаны, 
ажәытәуаҩ иҧсҭазаараҿы, акыр аиҭа-
крақәа ҟалеит.

Ишьақәгылаз аҳауатә ҭагылаза-
ашьа, ауаатәыҩса рыҧсҭазаара еиҭа-
накит. Анеандерталуаҩ, хыҵакырҭас 
ақьалақәа иргыло далагеит. Аҭҵаара-
дырраҿы излазгәаҭоу ала ари аамҭа-
зоуп анеандерталуаҩ амцагьы ихы 
ианаирхәаз.

Ақьалақәа инарҷыданы, анеан-
дерталуаҩ нхарҭа ҭыҧс ихы иаирхәо 
далагеит аҳаҧқәеи аҿыџьқәеи. Аҧс-
ны адгьылҵакыраҿы асеиҧш иҟаз 
аҳаҧқәа рхыҧхьаӡара маҷым.

Ажәар
Ажәытәхаҳә аамҭа – палеолит
Ҳашықәсҧхьаӡара ҟалаанӡа 

(Ҳ.ҧ.ҟ.) – до н.э.
Ажәытәуаҩ - архантроп
Амазеиеизгара – собирательство
Аҵәымҟа – ручное рубило
Абжьарахаҳә аамҭа – средний па-

леолит
Ашьанҵа – кремний
Абҵы, аҧса – копье
Ашыҵәа – палка, копья
Аҳаҟәа – каменный наконечник, 

копья
Аҿыџь - грот

Џьамбул Инџьгиа

Аԥсны ажәытәхаҳә 
аамҭазы

Аҭоурых арҵаҩы ицхы-
рааразы

 d Ааигәа Санкт-Петербург иаз-
гәарҭон Ленинград ахақәиҭтәра 80 
шықәса ахыҵра амш.

Аҭоурых адаҟьақәа  еихыршәшәо 
уҿынаухар, иубоит Аԥсны аҵеицәа 
ари ахақәиҭраз рлагала шырацәоу.

Иахьа 80 шықәса зхыҵуа ари 
амш, Ленинград ахақәиҭра иахҭ-
ныҵоуп зықьҩыла рыԥсҭазаарақәа. 
Ҷыдала Аԥснынтәи Ленинград 
ахақәиҭтәра иалахәын 300-ҩык 
инарзынаԥшуа Аԥсны иалҵыз аҵе-
ицәа.

Ленинград ахақәиҭра амш 
есышықәса иазгәарҭоит уи зхы 
ақәызҵаз аибашьцәа-афырхацәа 
анышә иахьамадоу Санкт-Петер-

бург Пискариовтәи  аешьаратә 
нышәынҭра аҭаарала.

Ленинград аблокада ахы акит 
1941 шықәса сентиабр ааба рзы. 
Ақалақь ахәҭак ахы иақәиҭтәын, аха 
Ленинград  иаланхоз ауааԥсыра рзы 
даҽа шықәсык иазԥшын ахақәиҭра 
нагӡа, уи  алыршахеит 1944 шықә-
са ианвар 27 рзы.

Аԥсны иҟоу Россотрудничество 
ахаҭарнакра анапхгаҩы Дмитри Фе-
дотов иазгәеиҭеит: «Ленинград 1941-
1944 шықәсқәа рзын ицоз аибашьра 
хлымӡаах аан амацәаз иҭакын мил-
лионҩык инареиҳаны ауааԥсыра. 
Урҭ 100 инарзынаԥшуа амилаҭқәа 
ирыҵаркуан. 2019 – шықәсазы Сан-
кт-Петербургтәи ақалақьтә ӡбарҭа 
ишьақәнарӷәӷәеит Ленинград абло-
када – геноцидк аҳасабала. Герма-
ниатәи Афедеративтә Республика 
ируалԥшьоу агуманитартә цхыраара 
ззыршәо ауриацәа рмилаҭ иатәу 
рымацара роуп, ари уаҩымдаро-
уп аблокада хлымӡаах иацәынхаз 

рганахьала  60- нызқьҩык рҿынӡа 
рхыԥхьаӡара наӡоит».

Аԥсны акәзар, дҳамоуп аӡәы 
заҵәык – Нона Мол-оглы. Лара илгәа-
лалыршәоит: усҟан 5 шықәса заҵәык 
раќәын илхыҵуаз, лаб аибашьраҿы  
дыбжьаӡит, рыҩны мҿыс ирблит, 
1943 шықәсазы илхылгаз амлакреи, 
ахьҭакреи харшҭшьа амаӡам.

Аԥсны иҟоу Урыстәыла  ацҳа-
ражәҳәарҭа абзоурала Нона Мол- 
оглы далахә́ын сынт́әа Санкт-Пе-
тербург имҩаԥыргоз агәалаш́әаратә 
усмҩаԥгатә. Уи мҩаԥысуан ианвар 
25-29  ирҭагӡаны. Аибашьра аве-
теранцәа идырбан ақалақь аҭоуры хтә 
ҭыԥқәа, иаҭаан ирбеит Афырхацәа 
анышә иахьамадоу Пискориовтәи 
аешьаратә нышәынҭра. Иазгәаҭатәуп 
иара убас ари амш аҽны арахь иша-
аиуа Санкт-Петербург инхо аԥсуа 
диаспора ахаҭарнакцәа.

Аԥсны имҩаԥысит ари амш иаз-
кыз аусмҩаԥгатә Гал акультура аҩны 
аҟны, нас ашәҭ шьыҵәрақ́әа шьҭаҵан 
Аџьынџьтәылатә еибашьра Ду аан 
иҭахаз рбаҟа амҵан. Гал ақалақь 
Ахада ихаҭыԥуаҩ Даур Ақаҩба иаз-

гәеиҭеит ара асеиԥш аусмҩаԥгатә 
раԥхьаӡа акәны ишымҩаԥго. Агәа-
лашәаратә усмҩаԥгатә иалахәын Гал 
араион Ахадара аиҳабы Константин 

Ԥилиа, араионқәа рнапхгаҩцәа, ауа-
ажәларратә усзуҩцәа, араион ауааԥ-
сыра, Аԥсны иҟоу Россотрудничество  
рахаҭарнакцәа.

Ҳҵеицәа Ленинград ахақәиҭтәраз

Аӡәгьы дхаршҭым, акгьы 
харшҭым

Наира Сабекиа

 d Беслан Воубеи Давид Конџьари-
еи уасҭацәоуп. Очамчыра амҿлыхқәа 
ҟарҵоит. Абзазараҿы ихәарҭоу 
амаҭәахәқәа рыда, ааигәа амилаҭтә 
музыкатә арҳәагақәа - ачамгәыри 
аҟьаԥҟьаԥи рыбжьы дыргеит. 

Арԥарцәа Очамчыра иҟоу ақәыԥш-
цәа Рыҩны аҟынтә ирыдыргалеит 
апроект, аҿар амузыкатә арҳәагақәа 
рыҟаҵашьа дырҵаразы. Беслани Дави-
ди рхаҭа аинструментқәа шыҟарымҵа-
цызҭгьы, иақәшаҳаҭхеит.  

«Сара еснагь исҭахын арҳәагак 
ҟасҵарц, аха снапы наӡомызт уаанӡа. 
Иҟасҵон асувенирқәа, аха аинстру-
мент сзыгәыӷьуамызт, избанзар, уи ба-
ша-маша узазнеиӡом. Давид иасҳәеит 
ари аус акырӡа шаҵанакуа, амҩабжа-
ра иаанҳажьыр шыҟамло. Ҩныҵҟала 
исҭахын уи ҳақәҿиарц», -  иҳәеит Бе-
слан аиҿцәажәараан.  

Аҷкәынцәа иҽимардеит Хәаԥ инхо 
жәлар рарҳәагақәа ҟазҵо Уасил Арухаа. 
Изеиҭарҳәеит рыгәҭакы, насгьы иусушьа 
рбар шырҭаху. Аҟазагьы мап мкыкәа 
арԥарцәа ааԥхьара риҭеит.

«Даара ибзианы ҳидикылеит, ҳа-
ицәажәеит. Иара ҩажәи жәаба шықәса 
уи аус даҿуп. Дшазнеиз ҳаиҳәеит. Аин-
терес ҳкит, иаҳҭахын ҳхатә чамгәыр 
ҟаҳҵарц. Аҟаза ачамгәыр амгәа цәны 
иҟаиҵозҭгьы, ҳара хәҭа-хәҭала иаҳҷа-
бырц ҳҭаххеит. Ажәытәтәи ачамгәыр 
анҭаҳҵаауаз, иаҳбеит ус ишеибыҭаз, 
иаҳҭахын уи атехнологиа ҳнапахьы 
иааҳгарц. Ачамгәыр ҳган еимаҳхит, 
иҭаҳҵааит ахы-аҵыхәа. Амахәҭақәа 
шыҟаҳҵаша ҳазхәыцит. Абасала, иҟаҳҵе-
ит раԥхьатәи аинструмент. Ҳара ҳзы уи 
акырӡа аҵанакуан. Иара ԥшрала усҟак 
ублахь иааиуамызт, аха ԥшьымз иа-
лагӡаны арҳәага ҳнапала иахьыҟаҳҵаз, 
ҳаигәырӷьон. Ачамгәыр иаҿарҵоз 
аҽхәыц акәын, ҳара аҵәгәыррахәыц 
ҟаҳҵеит. Абжьы анахылҵ, еилаҳкааит 
ииашоу амҩа ҳшықәыз», - игәалаир-
шәоит Беслан раԥхьатәи ицәаныррақәа.  

Ауасҭацәа ачамгәыр ахи-аҵеи 
аҭәаҵла, ма ахьаҵла иалырхуеит, аха 
амгәа злухша аҵла ԥшқазароуп, иҳәоит 
Беслан. Ажәытәан ал иалырхуан, иахьа 
ҳара павловниа иалаҳхуеит, инаҵишьит 
иара.   

«Ачамгәыр амгәа ҟауҵарцаз амҿы 
ужәыроуп. Аԥхьа ус ишаҭахыз еилаҳка-
анӡа аӡыхьшәашәа иӡааҳҵон, аха акгьы 
алҵуамызт. Анаҩс, ишыжәтәу ҳазхәыцит. 
Уи ашьҭахь аӷәқәа  аформа ҷыда иҭак-
ны иҳамоуп ҩымчыбжь инарзынаԥшуа», 
-  еиҭеиҳәоит Беслан амилаҭтә арҳәага 
аҟаҵашьа аҷыдарақәа ртәы. 

Апроект азы иҟаҵан жәаҩа чам-
гәыр. Дара зегьы ақәыԥшцәа Рыҩны 
иаҭан. Еиҭа акы иҟарҵаз рҭиит. Аҷкәын-
цәа ирҭахуп арҳәагақәа ԥыҭк ҟаҵаны 
ирымазарц, аӡәы иҭаххар, иааихәартә 
еиԥш алшара имазарц. Давиди Бесла-
ни ирҭахуп егьырҭ амилаҭтә арҳәа-
гақәагьы ҟарҵарц. Ус, рхала рҽазыршәе-
ит аҟьаԥҟьаԥгьы аибыҭара. Иҭырҵааит 
уи иадҳәалаз аинформациа. 

Аԥсуа милаҭтә арҳәагақәа ра хьынтә 
аинҟьага, даҽакала, аҟьаԥҟьаԥ, иара 
убас абыкь, аханатә ицәырҵыз иреи-
уоуп. Дара рыбжьы дыргон жәабжьк 
еибырҳәарц анырҭахыз, нас ауп ар-
лахҿыхратә ҟазшьа анроу. Ажәлар ҿи-
ацыԥхьаӡа арҳәагақәагьы рҽырыԥса-
хуан, ицәырҵит арахәыц зҿаз. Аԥхьарца 
аԥсуа амузыкатә культураҿы зегь реиҳа 
аҵак ду змоу арҳәаганы иҟоуп. Ачамгәыр 
акәзар, аԥсуа культура иаланагалаз ҳәа 
иԥхьаӡоуп. Уи Кавказ жәларқәа шеима-
даз атәы аанарԥшуеит.   

Ачамгәыр аханатә ԥшь-рахәыцк 
рыла ишьақәгылан, аҳа асахьа аман. 

Арахәыц аҽхәыц иалырхуан. Ачамгәыр 
адырҳәоит итәаны. Арԥыс раԥхьатәи 
инацәхыԥқәа ахаҵа иарҳәага аԥхьар-
ца иҭарыԥсозҭгьы, аӡӷаб лтәы ачамгәыр 
иҭарҵон. Ачамгәыр азырҳәо аҳәса ма-
цара роуп, аӡы иашьыз иԥсы анааргоз, 
аԥсхәрақәа раан, мамзаргьы ачымазаҩ 
ианидтәалаз аамҭазы. Ачамгәыр аԥсу-
аа рҿы убас алаҵәара аиуит, имилаҭтә 
арҳәаганы иҟалеит. 

Аҟьаԥҟьаԥ акәзар, изысуа арҳәагақәа 
рахь иаҵанакуеит. Иара ижәытәӡатәиу 
ҳәа иԥхьаӡоуп, уи дыршаҳаҭуеит еиқәха-
ны иҟоу анҵамҭақәагьы. Ажәытәан 
акәашәарақәа раан рхы иадырхәон 
аӷәыцәмаҟьақәа, дара анеидыслалак 
ирхылҵуан абжьы ӷәӷәа. Урҭ икәашоз 
ишьашәаланы абжьы дыргон, иахьа 
еиқәханы иҟоу аҟьаԥҟьаԥқәа иреиԥшуп. 
Аҟьаԥҟьаԥ зны аинҟьага ҳәа иашьҭан. 
Ажәытә иԥшааз аинҟьагақәа алаҳа иал-
хын, цәала еидҿарҳәалон жәаҩа ӷәы-
цәмаҟьа, ҳәа азгәаҭоуп  Инна Аҳаш-
ба лышәҟәы «Аԥсуа жәлар рмузыкатә 
инструментқәа» аҿы.  

Иахьа амилаҭтә арҳәагақәа ахархәа-
ра шрымоугьы, иҟазҵо маҷуп. Беслани 
Давиди рдыррақәа аҿар ирыцеиҩыр-
шоит. «Аҟазара егьырҭгьы ирымдалатәуп, 
уара иҟауҵаз агхақәа дара иҟарымҵар-
цаз, удыррақәа рыцеиҩушароуп», - иҳәо-
ит Беслан. 

– Ақәыԥшцәа рыҩны аҟынтә ирыд-
галаз апроект ала  ахәыҷқәа ҩыџьа рхы 
бзианы иаадырԥшит. Тхьынантә иааны, 
амаругақәа рҿы аус руан. Жәаҩа чам-
гәыр рыҟаҵараҿы рлагала дууп. Аҷкәын-
цәа ирымоуп адыррақәа дара рхатәы 
ҟазарҭа рқыҭаҿы аартразы, – иазгәа-
иҭеит Беслан.

Беслан Воуба иҟазарҭа иҩны ага-
наҿы иҟоуп. Аханатә, игәы ахьиԥсах-
ша ҭыԥны иман. Абизнес дазхәыцӡо-
мызт, иара уажәгьы еиҳарак ԥсыршьагас 
имоуп. Беслан дхәыҷы аахыс бзиа ибон 
амҿы аус адулара.  Иара инапала иҟа-
иҵеит аԥсуа иашҭа амакет. Аԥсуа игәа-
ра, иҩны иадҳәалоу амаҭәарқәа зегьы, 
аха иаархәыҷны. 

«Ус еиԥш иҟасҵаз х-усумҭак иахьа 
Ҭырқәтәыла иҟоуп. Аԥшьбатәи - Москва 

аԥсуа крыфырҭаҿы игылоуп. Аусумҭақәа 
раԥҵараан иҭысҵааз аматериал даа-
ра ирацәоуп, исҭахын аԥсуа цәа зхоу 
ак аҟаҵара. Аԥсуа кәаскьа зеиԥшраз 
збарцаз, Мықә еиқәханы иҟаз сца-
ны сахәаԥшит, иҭысҵааит. Аҩнатә 
ԥстәқәагьы схала амҿы иалхны, ицә-
ны иҟасҵеит. Убас еидыскылеит аԥсуа 
иашҭа», -  еиҭеиҳәеит Беслан.

Беслан иус даналагоз ирҳауаз зегьы 
иҟазарҭа иахҭниҵон, ауаа изаҿарҵо ҟа-
иҵартә еиԥш алшара имазарцаз, аха уи 
адагьы иара игәы ззыҳәо амаҭәарқәагьы 
инапы иҵихуан. Иара иҟазарҭаҿ икы-
дуп иԥсы анишьо аамҭазы иҟаиҵо 
иусумҭақәа. Ус еиԥш ҳалаԥш ақәшәеит 
инапала еибиҭаз аԥсуа нышь.  

Беслан дхәыҷы аахыс еснагь инапа-
ла акы еибиҭозҭгьы, Давид уи аганахь 
зынӡагьы дыҟамызт. Иара ааигәа Моск-
вантә Очамчыраҟа дхынҳәит нхара ҳәа. 
Аофис аҿы аусура иашьцылаз ауаҩы 
изы ацех аҿы алагара усҟак изымариа-
мызт, аха зегь акоуп, иус инапахьы иаа-
игеит. Давид ацех арҭбаара дазхәыцуе-
ит. Беслан арҿиара аус еиҳа ицааиузар, 
Давид еиҳа абизнес амҩаԥгара дадҳәа-
лоуп. Ауаа иаҿарҵо адагьы, ирҭаххаша 
ҳәа амаҭәарқәа ҟаиҵоит, анаҩс рсоци-
алтә даҟьаҿы иркьыԥхьуеит.  

Ацех аҿы игылоу ауасҭагақәа абжа-
кы рхала иаархәеит, абжакы агрантқәа 
ириааины иааргаз роуп. Иҟоуп рхала еи-
бырҭазгьы. «Амҿлых аус адулара зҵарц 
зҭаху ахәыҷқәа анааилак, хазы-хазы 
астанокқәа ирыдҳаргылоит, ус дара иаҳа 
иаднаԥхьалоит», – иҳәоит Давид. 

2023 шықәсазы Давид абизнес маҷ 
арҿиаразы аекономика аминистрра 
ирыланаҳәаз аицлабрахь ацех арҭба-
аразы апроект алаиҵеит, аҟазарҭаҿы 
ирыгу, ҳаԥхьаҟа рус еиҳагьы идырҭба-
арц шырҭаху, арҳәагақәа рыҟаҵареи, 
ажәытә маҭәарқәа реиҭашьақәыргы-
лареи шрыгәҭаку азгәаҭаны. Иззыҳәоз 
аԥара зегьы рмоуит, аха зегь акоуп, 
хәҭак рзоужьын. Ирзаахәан зда ԥсыхәа 
ыҟам. Уи адагьы аҷкәынцәа ацхыраара 
рырҭеит Очамчыра араион аҿари аспор-
ти рыҟәша аҟынтә. Абасала, урҭ рус аиз-
ырҳара иашьҭоуп.

Альбина Жьиба

Ачамгәыр 
абжьы зыргаз 

Очамчыратәи анапҟазацәа 

Ҭелла аицәажәара

 d Имҩаԥысит Аԥсны акультура 
аминистр инапынҵақәа назыгӡо 
Динара Смырԥҳаи Урыстәылатәи 
Афедерациа акультура ами-
нистр Ольга Лиубимоваи ҭелла 
реицәажәара, – адырра ҟанаҵо-
ит Аԥсны акультура Аминистрра 
апресс-маҵзура.  

  Динара Смыр Ольга Лиуби-
мова Амилаҭтә сахьатә галере-
иа афонд ахәҭа аиҳарак абылра 
инамаданы Аԥсны иаиуз ацхы-

рааразы иҭабуп ҳәа лалҳәеит. 
«Ҳзықәшәаз арыцҳараҿы 

Шәара иҳашәҭаз адгылареи 
ацхыраареи рзы идуӡӡаны иҭа-
буп ҳәа шәаҳҳәоит», –  лҳәеит 
Динара Смыр. 

Ахәҭакахьала, Ольга Лиуби-
мова Ацәыргақәҵатә зал ха-
даҿы иҟалаз абылра иацәынхаз 
асахьақәа рреставрациа агана-
хьала аринахысгьы ацхыраара 
аҟаҵара дшазхиоу азгәалҭеит. 

Аганқәа иара убас  2024-тәи 
ашықәс азы акультуреи аҟаза-
реи русхк иадҳәалоу азҵаарақәа 
ирылацәажәеит.

 d Москва ақалақь, Рахманинов 
Иҩны аконцертә зал аҿы қәҿиа-
рала имҩаԥысит Аԥснытәи артист-
цәа рконцерт. 

Аконцертә программа ааиртит 
Аԥсны зҽаԥсазтәыз артист, аскрип-
карҳәаҩы Виктор Абрамиан-Ешба. 
Анаҩс иқәгылеит анагӡаҩцәа-ҿа-
рацәа – Москватәи аконсервато-
риа аҟны иҟоу анагӡаратә ҟазара 
Академиа астудентцәа:  апиани-
норҳәаҩы Лана Адлеиба, Каи Хупо-
риа, Виктор Абрамиан-Ешба иҵаҩы, 
альтарҳәаҩы Пиотр Бердников.

 Ахәаԥшцәа хнахит Софиа Сақа-
ниа лыбжьы, лара Урыстәыла зҽаԥ-
сазтәыз артистка, Аԥсны жәлар рар-
тистка Алиса Гыцба лаԥшьгарала 
имҩаԥгаз II Жәларбжьаратәи аму-
зыкатә конкурс аҿы   Гран-при лге-
ит.    

Анагӡаҩцәа  ҿарацәа адгыла-
ра рыҭаразы арахь иааит акомпо-
зитор, адирижиор Нодар Ҷанба, 
ашәҟәыҩҩы Денис Чачхалиа, аҭо-
урыхҭҵааҩы Лариса Ҵәыџьба, 
абжьгаҩ-ацҳаражәҳәаҩ Мадина 
Аҩӡба, Москва ақалақь аҿы ин-
хо аԥсуаа. 

«Даараӡа уеигәырӷьаратәы 
иҟоуп Аԥсны иахьеиҵагы-
ло аҟыбаҩ злоу амузыкантцәеи 
ашәаҳәаҩцәеи рабиԥара», – абас 
анылҵеит Феисбук аҿы иҟоу 
лдаҟьаҟны  Дырмит Гәлиа имаҭа 
Татиана Гәлиа.

Аԥснытәи артистцәа

Анагӡаҩцәа ҿарацәа

Иҭабуп ҳәа ахҳәаауп

Амиллиард зыцәмаҷхаз

Долларла раԥхьатәи атриллио-
нер адунеи аҿы дцәырҵуеит аа-
игәаӡатәи жәашықәса рыҩнуҵҟа-
ла. Абри аҩыза алкаа иазкылсит 
аиҟарамреи аӷарреи рпроблемақәа 
рыҭҵаара зҽазызкуа жәларбжьа-
ратәи ахеидкыла Oxfam аҭҵааҩцәа.

Аҵыхәтәантәи хышықәса 
рыҩнуҵҟала адунеи аҟны аҵысхш 
ада акгьы згым абеиацәа – Илон 
Маск, Бернар Арно, Џьефф Без-
ос, Ларри Еллисон, Марк Цукер-
берг – рмал-ршьал ҩынтә рыла 
еиҳартәит. Иарбоу аамҭазы абарҭ 
ахәҩык рмал аинфлиациа атем-
пқәа раасҭа хынтә рыла ирласны 
ишьҭыҵуан, аҵыхәтәан 405 млрд 
инаркны 869 млрд доллар рҟынӡа 
ихалеит. Аекспертцәа изларԥхьаӡаз 
ала, 2020 шықәса инаркны абарҭ 
абиснесуаа бжьаратәла сааҭк 14 
миллион доллар дырҳауан. Шықә-
сыла еицҵаны уахәаԥшыр 122 мил-
лиард доллар ҟалоит, ус анакәха, 
жәашықәса рыҩнуҵҟала атриллио-
нерцәа цәырҵуеит ҳәа иҟоу агәаана-
гара ҵаҵӷәы амамкәа иҟам.

Абри инаваргыланы, акризисқәеи 
иманшәалам аҭагылазаашьақәеи 
шыҟоугьы, акорпорациақәа рхашәа-
лақәагьы ашьҭыҵра иаҿуп. Убас, аду-
неи аилахәыра дуқәа 148, иҳаҩ-
сыз ашықәс ианвар инаркны ииун 
азынӡа 1,8 триллион доллар дырҳа-

ит, ари 52% рыла еиҳауп 2018-2021 
шықәсқәа раан бжьаратәла ироуз 
ахашәалахәы иадкыланы. Убри аан, 
жәларбжьаратәи ахолдинг дуқәа 
жәаба ра хьтә быжьба ирхагылоуп 
амиллиардерцәа.

Аха убри аамҭазы ҳазқәынхо ад-
гьыл аҟны ауаа ӷарцәа рԥараҭрақәа 
аҵыкәкәаара иаҿуп. Аекспертцәа 
иазгәарҭоит ашәарҭара ӷәӷәа зцу 
атенденциа, избанзар, хәдацәахьы 
амал иалатәоуи ԥсымышьҭыгак ала 
зхы ныҟәызгои убасҟан еицәыха-
рахеит, аԥхьаҟагьы еиҳахоит. Урҭ 
иҟарҵо ахәшьарақәа рыла, абри 
аҭагылазаашьа абыржәы ишыҟоу 
еиқәхар, аӷарра апроблема ианеиҵа-
ха даҽа 230 шықәса ӡбашьа аиуӡом.

Иахьа Адгьыл ауааԥсыра 60%  
аарла рхы ныҟәыргоит. Даргьы 
аумаҷху – 5 миллиардҩык ыҟоуп. 
Ҳаԥхьаҟа уԥшыргьы, рыԥсҭазаара 
аиӷьтәразы мҩақәак убаӡом. Oxfam 
ажәахә аҟны иазгәаҭоуп ауаа иахьа-
балак ишыхандеиуа «рҽадцаланы, 
рҽазҵәылхны», аха дара ззыԥшу 
аԥсҭазаара бзиа амԥан ишзымнеиуа. 
Иага ишәарҭазаргьы, рмахәҿа 
ԥхьарҵәа, аԥхӡы нкаҭәаны русура-
зы ԥсымышьҭыгак нарымҵадыршәу-
еит.  Атәылақәа 52 рҟны  800  мил-
лионҩык  аусзуҩцәа бжьаратәла 
руалафахәы лаҟәит, аҵыхәтәантәи 
ҩышықәса рыҩнуҵҟала акәзар,  да-
ра рхашәалақәа еиҵахеит 1,5 трил-
лион доллар рыла. 

Аамҭеи аԥсҭазаареи


